
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЕСЕНИНТЭЙ ТАНИЛЦСАН МИНЬ

	 

	Энэ гарчгийг уншаад зарим хүн: «1925 онд Есенин нас барсан. Тэр үед чи энэ хорвоод сураг ажиггүй байж яаж Есенинтэй танилцах юм бэ?» гэх магадгүй. Арван оны зөрөөтэй Есенин байтугай, мянган жилийн тэртээх Фердоуситай хэн маань ч танилцаж болох юм шүү гэж бардам хэлж болно.

	 

	«Салхи бороонд эвдэршгүй

	Сайхан цамхаг босголоо би, 

	Эрин цаг улиран өнгөрөвч

	Эрхэм мэргэд шүлгийг минь уншина»

	 

	Эртний Персийн сонгодог яруу найрагч Фердоуси ингэж дуулж, түүнтэй танилцсан Есенин, «цэнхэрлэн харагдах Фердоусийн нутаг» гэдэг шүлэгтээ хариу ийн дуулсан нь:

	 

	«Хэзээ ч би чамайг мартахгүй

	Хэрэн хэсэх миний замд

	Хэн дайралдсан хүн бүхэнд

	Хэзээд би чамайг ярина.

	Хэрхэвч би чамайг мартахгүй»

	 

	гэжээ.

	Есенинтэй хэрхэн танилцсанаа өгүүлбээс: Эн тэргүүн надад Есениний тухай Горький ярьж өгсөн. «Сергей Есенин бол ерийн нэг хүн бус, яруу найргийн тулд угаас заяасан цогцос хэмээн өөрийн эрхгүй надад бодогддог» гэж тэр хэлсэн юм. Оросын алдарт яруу найрагч Александр Блок, хувьсгалын дууч Владимир Маяковский, Словакын яруу найрагч Милош Крно нараас би Есениний алдрыг бас сонслоо. «Өнөөдрийн Италийн зохиолчид, ялангуяа залуу зохиолчид, Толстой, Достоевский, Чехов, Есенин нарын бүтээлийг уншиж онгод нь ордог юм» гэж Италийн дэвшилт зохиолч зураач Карло Леви хэллээ. Ийнхүү олон олон хүнээс Есениний сургийг сонсох бүрий яруу сайхан зохиолтой нь уулзах хүсэл бадарлаа.

	«Манай эрин үеийн магнай дээр хэсэг яруу найрагчийн гэрэлт нэр дурайж байна. Энэ бол Английн Киплин, Францын Аполлинер, Элюар, Германы Рильке, Испанийн Гарсия Лорка, Оросын Есенин... нар юм» гэж Лүй Аргон нэмж хэллээ.

	Энэ бүгд «Есенин гэж хэн юм бол? Юун тухай яаж бичдэг хүн байгаа вэ?» гэж намайг өөрийн эрхгүй гайхууллаа. Ийнхүү 1957 оноос эхлэн Сергей Есениний зохиол яруу найргийг уншиж, намрын тариа шиг халиурсан алтан шаргал үстэй, цэлмэг тэнгэр шиг цэнхэр давхраатсан нүдтэй, сэргэлэн дүртэй, хурцхан зантай, яруу найргийн эзэн болсон орос хүнийг би таньдаг боллоо. Түүнээс хойш Есениний нэлээд шүлэг зохиол уншин танилцсан тухайдаа ер бусын яруу найрагчийн ерийн амьдралаас өгүүлбэл: Тэр бээр 1895 онд Рязань мужийн тариачны гэр бүлд төрсөн бөгөөд өвөг эцэг, эмэг эхийнхээ ивээлд бойжин, тосгоны сохор гуйлгачид тэднийд цугларан диваажингийн орон, бурхад богдуудын тухай уншлага дуулахыг чагнаж, эмэг эхийн таягаас чаргуулдан сүмд даган очих буюу өвгөд хөгшдийн үлгэр дуу сонсож, айлын багачуултай бусдын ногооны хашаагаар бужигналдан өсжээ. Тавтайдаа бичиг сурч, естэйгөөсөө шүлэг бичсэн байна. Арван дөрөвтэйдөө багшийн сургуульд, дараа нь Шанявын их сургуульд сайн дурын сонсогчоор орсон боловч амьдралын гачигдал тохиолдон төгсгөж амжсангүй.

	Хориодхон жилийн дотор гурван их хувьсгал гарч, олон дайны хөлд нэрвэгдэж, буун дуу тасраагүй орос орны зөрчил Есениний амьдрал бүтээлд гүнзгий туссан юм. Орос орны аж байдал шиг Есениний зам бас дүүрэн саад бартаатай байлаа.

	 

	Амьдралын маань тухай

	шүлэг найраг минь

	аажуу тайван яриарай

	 

	гэж Есенин бичжээ.

	Есениний намтар түүхтэй танилцъя гэвэл түүний шүлэг найргийг унших хэрэгтэй учраас энд нуршаад яах вэ. Харин түүний уран бүтээлийн онцлогийн тухай дурдвал: Гучин жилийнхээ амьдралаас 15-ыг нь яруу найрагт зориулсан бөгөөд чухамхүү авьяас билэг нь бадарсан үе гэвэл сүүлийн 10 жил, ялангуяа 1924-1925 он болно. Дээрх хоёр жилд хорин жижиг найраглал, «Анна Снегина» гэдэг уянга туульсын гайхамшигт бүтээлээ туурвисны дээр «Качаловын нохой», «Перс аялгуу» гэдэг мөчлөг зэрэг 60-аад шилдэг уянгын шүлэг бичжээ.

	Орос орон, оросын хүн ард, тариачдын тухай, ойр дотно төрөл төрөгсөд, эмэг эх, охин дүү, өвгөн аавынхаа тухай, янаг амраг, цэцгийн тухай, оросын байгаль, цагаан хус, мөнгөн сарны тухай тэр бээр уяран дуулж, зовсон баярласан, гайхсан зэвүүцсэн сэтгэлээ яруу сайхан илэрхийлдэг байсан юм. Хүний сэтгэлийг тэр аяар нь яруу найргаар уян сайхан гаргаж чадсандаа Есениний уран бүтээлийн онцгой гавьяа оршино. 1920-иод оны үеэр тэр профессор Розановт ярихдаа: «Эх орноо хайрлах эрхэм их хайраар миний уянга бялхан яваа юм. Эх орон гэдэг сэтгэл бол миний бүтээлийн үндэс» гэсэн байна. Үнэхээр ч Есениний бүтээлийн амин сүнс нь орос эх орон юм.

	 

	«Овог аймгийн дайсагнал

	Ов заль, уйтгар гуниг, 

	Орчлон ертөнц даяар

	Оргүй алга болоход ч

	 

	«Орос» гэдэг богинохон нэртэй

	Орчлон дэлхийн зургааны нэгийг

	Онгон шүлэгчийн бүх цогцсоор

	Онцлон магтсаар байх болно»

	 

	гэж тэр «Зөвлөлт орос» гэдэг шүлэгтээ бичжээ. Нэгэн үе Есенин бага зэрэг төөрөлдөн, хувьсгалын талд шууд оролгүй эргэлзэж, «Имажинизм» гэдэг утга зохиолын урсгалыг толгойлолцон «уймарч туймарч, ууж томоогүйтэж» явсан удаа бий. Гэвч энэ бол хувин сүүнд халбага ус хийхэд харлахгүйтэй адил юм аа. Есениний өвөрмөц дуу хоолой, хүн бүхний дурыг булаасан дөлгөөн уянга, яруухан үг хэл, үнэн сэтгэлийн мөрүүд нь энэ дэлхийд хүн амьтан байгаа цагт хэзээ ч баларшгүй, оросын ардын яруу найргийн оргил болон сүндэрлэн байх юм. Есенинтэй танилцаад 1959 онд би ийм нэг шүлэг бичсэн юм:

	 

	Сергей минь чи амьд сан бол

	Сэрж хэрэв босдог сон бол

	Найргийн хундагыг мэлтэлзүүлэн

	Наргин дуулж цэнгэх сэн.

	Эх оронд чинь би очоогүй

	 

	Эгч дүүсийг чинь би танихгүй

	Эгэл Рязаний хүү чиний

	Эрхэм уянгатай золгоод удаагүй

	 

	Монгол хэлнийхээ эвлэг найргийг

	Морин хуурынхаа эгшиг налархайг

	Чихэнд чинь хэрэв нэг удаа сонсговол

	Чи «Перс аялгуугаа» чамлах байх.

	 

	Сергей минь чи амьд сан бол

	Сэрж хэрэв босдог сон бол

	Сэнгэнэсэн айраг сөгнөх сөн, 

	Сэнгэнэсэн найраг дуудах сан.

	 

	Монгол газар морь сайтай

	Морины жолоогоор шүлэг айзамтай, 

	Таван хошуу малтай

	Тараг айраг далайтай

	 

	Ах таныг ирвэл

	Арз хорзоор дайлна.

	Ариун цагаан сүүгээр

	Архи нэрдэг юм шүү.

	 

	«Сүүгээр архи нэрэх ч гэж дээ

	Сүүлдээ юу гэгч болдог бол доо!

	Тавилан балар хар орчлон» гэж

	Та гутаж гуньхарч магадгүй.

	 

	Архи нэрдэг гээд сүү гутаагүй

	Авсанд орсон гээд таныг мартаагүй.

	Сэтгэлийн дуу тань талаар дүүлж

	Сэрүүн тунгалаг Орхон шиг мяралзана.

	 

	Алтан дэлхийд ганцхан юм л дутуу, 

	Архиар сүү нэрж л болохгүй.

	Аливаа шидээр ч таныг босгошгүй.

	Аялгуу дуу чинь харин гандахгүй.

	 

	Сүүлдээ Есенин, орос орон, оросын тосгоны нийгэм журамт өөрчлөлтийг талархан үзэж шинэ дэвшилтийн тухай, Лениний тухай, хувьсгалын тухай, ирээдүйн сайн сайхны тухай найраглан дуулж байлаа. Тэр хүний дуу одоо дэлхийн олон хэлээр цуурайлж байна...

	 

	1961-8-30

	М. Цэдэндорж

	 

	
ХУС

	 

	Цав цагаан хус

	Манай цонхны хажууд, 

	Цалин цагаан мөнгө адил

	Цасаар хучигдан цайрна.

	 

	Сүглэгэр өтгөн мөчрийг

	Сүлжин хучсан цас, 

	Цаагуур наагуур унжин

	Цацаг чимэг болно.

	 

	Үүрэглэсэн харанхуйн дунд

	Үзэсгэлэнт хус цайрна.

	Бүлээн салхинд цас нь

	Бүүр түүр бялбайна.

	 

	Үүрийн туяа алгуурхнаар

	Үүрэглэсэн орчныг гийгүүлж, 

	Шинэ мөнгөн өнгөөр

	Шинэчилж мөчрийг мөнгөлөв.

	 

	Орчуулсан М. Цэдэндорж

	
ӨНГӨРСӨН ЮМ ЭРГЭЖ ИРЭХГҮЙ

	 

	Сэрүүхэн тэр нэгэн шөнө эргэж ирэхгүй

	Сэтгэлийн тэр нэгэн амраг эргэж ирэхгүй

	Цэцэрлэгт алтан гургалдайн дуулсан

	Цэнгэлтэй тэр нэгэн аяыг ахин сонсохгүй.

	 

	Хаврын тэр нэгэн шөнө арилан оджээ.

	«Харьж ир, хүлээ» гэж хэлэх нь өнгөрчээ.

	Зөөлөн намар цаг болчхоод л

	Зүсрэм бороо цутгасаар байна.

	 

	Найз минь авсандаа бөх гэгч унтаад

	Нандин дурлалаа зүрхэндээ хадгалжээ.

	Намрын хахир шуурга ч гэсэн

	Найзыг сэрээж, цусаар тэтгэхгүй

	 

	Алтан гургалдайн тэр нэгэн дуу тасарчээ

	Алтан гургалдай тэнгисийн тэртээ нисжээ

	Сэрүүхэн шөнө гургалдайн дуулж байсан

	Сэтгэлийн дуу нь ахин сонсогдохгүй

	 

	Хонгорын минь хосгүй баясгалан ч нисжээ

	Хохирсон амьдралаа яах билээ, одоо?

	Өнгөрсөн юм хэзээ ч эргэж ирэхгүй

	Өр зүрхэнд ийм бодол л үлджээ.

	 

	Орчуулсан М. Цэдэндорж

	
ЭХИЙН МӨРГӨЛ

	 

	Тосгоны захад байгаа

	Эртний хуучин байшинд

	Тольт бурхны өмнө

	Эмэг эх мөргөж байна.

	 

	Алс хязгаарт хүү минь

	Эх орноо аварч байгаа гэж

	Амраг үрээ дурсан

	Эх нь залбиран байна.

	 

	Эмгэн мөргөөд

	Нулимсаа арчихад

	Эцсэн нүдэнд нь

	Итгэл төрнө

	 

	Уудам тал харагдлаа

	Тэр бол дайны талбар юм.

	Унасан баатар үзэгдлээ

	Тэр бол өөрийн нь хүү юм.

	 

	Ханхар том цээжинд нь

	Халуун шарх тогтоод

	Дайсны тал дунд

	Далбаа тугаа атгасаар...

	 

	Гуниг зовлонгоос болж

	Гунсайж сэтгэлээр унаад

	Гансарсан буурал толгойгоор

	Гараа дэрлэн бөхийв.

	 

	Үл мэдэг бууралтсан

	Хөмсгөө доош буулгахад

	Хэлхээ тасарсан сувд адил

	Нулимс дуслан бөмбөрөв.

	 

	Орчуулсан М. Цэдэндорж

	
ПЕРС АЯЛГУУ

	 

	* * *

	Сорви шарх минь эдгэрч намдлаа.

	Согтуугийн солиоролд автахаа байлаа.

	Цайны газар би1 энэ Тегеранд

	Цээний цэцгээр эмнэж домнолоо.

	 

	Хавчиг мөртэй эзэн гуай

	Харь орост магтуулах гэж

	Хатуу дарс архины оронд

	Хар цайгаар намайг дайлна.

	 

	Эзэн гуай зочлох ч яах вэ.

	Эндэх цэцэрлэгт сарнай элбэг.

	Эгцэлж над руу тороо сөхөөд

	Эгзэгтэй гэгч ирмэсэн шүү

	 

	Хаврын цагт охидыг орост

	Хаа ч гэж нохой шиг уяж хорьдоггүй, 

	Үнсэх таалахад үнэ байдаггүй

	Үймээн зодоон хутга ч хэрэггүй.

	 

	Харин энэ туяан царайтад

	Хачин гоолиг нурууг нь бодоод

	Шираз2 хийцтэй сайхан хивс

	Хороссан алчуур бэлэглэмээр байна санж

	 

	Аагтай цайгаа аягалаач, эзэн.

	Арай ч би худал магтахгүй.

	Алд биедээ л эзнээс биш

	Амьд хүнд гэрч болохгүй.

	 

	Эзэн гуай үүд рүү хялалзаад нэмэргүй.

	Эндэх цэцэрлэг явган хаалгатай...

	Эгцэлж над руу тороо сөхөөд

	Эгзэгтэй гэгч ирмэсэн шүү.

	
МӨНГӨНИЙ НАЙМААЧААС ӨНӨӨДӨР АСУУЛАА

	 

	* * *

	 

	Мөнгө зоосыг төгрөгөөр сольдог

	Мөнгөний наймаачаас өнөөдөр асуулаа:

	Хавтай Лалд3 перс хэлээр

	Хайраа би яаж илчилнэ.

	 

	Мөлхөх салхи «Ванын урсгалаас аяар

	Мөнгөний наймаачаас өнөөдөр асуулаа.

	Үзэсгэлэнт Лалд перс хэлээр

	«Үнсээч» гэж яаж хэлнэ.

	 

	Өнгөндөө зоригтой байдал гарган

	Өнөөдөр наймаачаас бас л асуулаа:

	Үзэсгэлэнт Лалыг минийх гэж

	Үгээр би яаж илчилнэ

	 

	Мөнгөний наймаач ингэж хариуллаа:

	Хайр дурлалыг илтгэх үггүй.

	Харин нууцаар сүүрс алдаж

	Харцаараа л зөвхөн илчилдэг юм.

	 

	Үнсэх гэдгийг нэрлэх үггүй, 

	Үхдэлийн авсны хаяг биш дээ.

	Уруул дээр дэлбээгээ наах

	Улаан сарнай л гэсэн үг.

	 

	Хайр дурлал яаж ч мэднэ.

	Хамаг жаргал, зовлонг ч өгнө.

	Хар торыг сөхсөн гар л

	Харин минийх гэх нь тэр.

	
ХОНГОР ХАЙРТ ШАГАНЭ МИНЬ!

	 

	* * *

	 

	Хонгор хайртай Шаганэ4 минь!

	Хойноос ирсэндээ ч тэр юм уу, 

	Сартайд халиурах тариалан, 

	Саруул талаа магтмаар байна.

	 

	Хонгор хайртай Шаганэ минь!

	Хойноос ирсэн дээ ч тэр юм уу, 

	Хэмжээгүй том сартай тэнд

	Шираз хэчнээн үзэсгэлэнтэй ч

	Сайхан Рязанийг гүйцэхгүй.

	 

	Хойноос ирсэндээ ч тэр юм уу.

	Сартайд халиурах тариаланг

	Долгиот үсээр минь жишээрэй.

	 

	Саатан инээн наадахдаа

	Санагдуулж харин хэрэггүй шүү

	Сартайд халиурах тариалан

	Саруул талаа магтмаар байна.

	 

	Шаргал үс минь тарианаас гаралтай

	Үзье гэвэл хуруундаа ороо.

	Өвдөнө гэж битгий ай.

	Саруул талаа магтмаар байна.

	Хонгор хайртай Шаганэ минь.

	 

	Хойно хоцорсон яг чам шиг

	Хөөрхөн бүсгүй минь намайг

	Хүсэж ч байж магадгүй.

	Хонгор хайртай Шаганэ минь!

	
* * * Хэрвээ Саади ганцхан...

	 

	Хэрвээ Саади5 ганцхан

	Хэнхдэг үнсдэг байсан бол

	Би ч бас сурна гайгүй

	Битгий намайг яаруул.

	 

	Дайсныг өших хэрэгтэй гэж

	Далай сударт байдаг гэв үү

	Би чинь рязань хүн

	Бичмэл судар яаж мэдэх вэ.

	 

	«Ефрат мөрний Сарнай

	Ер бусын сайхан» гэхийг

	Хэрвээ би баян сан бол

	Хэдийн өөрөөр дуулах сан.

	 

	Санаа бодлыг гийгүүлэх

	Шаганэ хүүхнээс сайхан юм

	Ертөнцөд байлгахгүйн төлөө

	Ефратын сарнайг хадах сан.

	 

	Намайг гэрээсээр бүү тарчлаа.

	Надад тэр чинь хамаагүй.

	Яруу найрагч болсон хойно

	Яг л тэдэн шигээ үнсэлцэнэ.

	
* * * Босфорт би очиж үзээгүй...

	 

	Босфорт би очиж үзээгүй, 

	Болбол надаас бүү асуу.

	Хөх галаар үелзэх тэнгис

	Хөгжилтэй нүдэнд чинь би үзлээ.

	 

	Багдад хот руу жинд явж

	Бараа торго тээж үзээгүй.

	Өөгүй гоолиг нуруугаараа бөхийж

	Өвдөг сөхрөөж намайг нэг амруулаач.

	 

	Хэдий ингэж цөхөртлөө гуйлаа ч

	Харь орост нэрд гарсан

	Хэчнээн ч сайн шүлэгч байсан би

	Хамаагүй хэвээрээ гэж үү чамд.

	 

	Сэтгэлд баян хуур эгшиглэн, 

	Сартайд нохой хуцах сонстоно.

	Цэнхэрлэн харагдах харь орныг

	Чи харах сан гэж санахгүй юу.

	 

	Энд би уйдаад ирээгүй

	Эрхэм чи минь л дуудаж ирүүлээд

	Хунгийн хүзүү шиг уяхан гараараа

	Хумхиж намайг тэвэрсэн шүү дээ.

	 

	Амар амгаланг хэдийн эрэхдээ

	Амьдралдаа өнгөрснийг зүхэхгүй ээ би

	Аятай хөгжилтэй эх нутгаа

	Аль вэ, чи ярь л даа, надад.

	 

	Хойд зүгийн тэртээх хүүхнийг

	Хүсэн мөрөөдөхөөс намайг аварч

	Шинэ номхотголын хүчээр согтоож

	Сэтгэлийн гунигийг арилгаж үз.

	 

	Босфорт би очиж үзээгүй ч

	Болбол чамд зохиож ярья.

	Хөх галаар үелзэх тэнгис

	Хөгжилтэй нүдэнд чинь бас л харагдсаар

	 

	
* * * Шаргал тал дахь үдшийн гэгээнд...

	 

	Шаргал тал дахь үдшийн гэгээнд

	Сарнай цэцэг алгуурхан жирэлзэнэ.

	Хайямын дуулж байсан дууг

	Хайрт минь чи надад дуулаач.

	 

	Сарнай цэцэг алгуурхан жирэлзэнэ.

	Сарны гэрэлд Шираз туяарна.

	Сая сая одод тэнгэрт жирвэлзэнэ.

	Сарны гэрэлд Шираз туяарна.

	 

	Сая сая одод тэнгэрт жирвэлзэнэ.

	Охид хүүхнүүдээ персчүүд тороор

	Ороож битүүлэх нь эвгүй юм.

	Сарны гэрэлд Шираз туяарна

	 

	Халууцахаас айгаад нүүрээ ингэж

	Хааж битүүлдэг хэрэг үү, эсвэл

	Гайгүй хүчтэй дурлуулах гээд

	Гандахаас болгоомжлоод нүүрээ ингэж

	 

	Гаргахгүй байдаг хэрэг үү.

	Эрхэм ээ! Тор чамд хэрэггүй.

	Энэхэн гэрээсийг тогтоож ав.

	Аз жаргал элбэг амсдаггүй

	 

	Амьдрал гэдэг богинохон шүү дээ.

	Энэхэн гэрээсийг тогтоож ав.

	Үйлээр заяах муу бүхэнд

	Өлзийтэй юм бас байдаг.

	 

	Ингэхлээр байгаль эхээс заяасан

	Ийм сайхан гуа үзэсгэлэнг

	Ингэж битүүлэх нүгэл юм шүү.

	Сарнай цэцэг алгуурхан жирэлзэнэ.

	 

	Санаанд чинь өөр орон ургана.

	Хайямын дуулаагүй цоо шинэ дууг!

	Хайрт минь би чамд дуулъя

	Сарнай цэцэг алгуурхан жирэлзэнэ.

	
* * * Цэнхэрлэсэн тунгалаг агаар...

	 

	Цэнхэрлэсэн тунгалаг агаар

	Цэцгэн ширэнгэ рүү шургахад

	Цэнхэр өнгөнд умбахаас

	Цэлийсэн цөлд хүрэхгүй

	Цэнхэрлэсэн тунгалаг агаар.

	 

	Зүлэг гэдэг нь цэцэрлэг

	Зэрлэг юм шиг ургацтай.

	Зүгээр өнгөрөх аргагүй

	Заавал ажиглаж хармаар.

	 

	Зүлэг гэдэг нь цэцэрлэг.

	Сарчигнан сүрчигнэх шивнээн

	Саадийн найраг шиг уяхан.

	Сарны сайхан туяа

	 

	Шаргалтан тунаран байх нь

	Саадийн найраг шиг уяхан.

	Ганган дагинын хоолой

	Гассаны лимбэ шиг намуухан.

	 

	Гоолиг цогцсын тэврэлтэд

	Гуниг зовлонг мартана.

	Гассаны лимбэ л ганцхан.

	Хүн эцэхийн цагт

	 

	Хүсэх хүслэн энэ.

	Анхилуун сайхан салхи, 

	Ам дүүрэн амьсгална.

	Анхилуун сайхан салхи.

	
* * * Хүйтэн сарны алтлаг сацраг...

	 

	Хүйтэн сарны алтлаг сацраг, 

	Холслиг улаан, манжхуйн үнэр.

	Хөхрөн униартах найрсаг орноор

	Холхин тэнэх юутай сайхан.

	 

	Шахразад амьдарч дуулж байсан, 

	Сайхан Багдад алсын алсад.

	Шахразадад одоо юу ч хэрэггүй.

	Салшгүй дуу нь хэдийн зогсжээ.

	 

	Орчлон дэлхийд тэдний сүнснүүд

	Оршуулах газар ногоо болжээ.

	Огоорогсдыг бүү ширт, зорчигчоо, 

	Овоолсон шороонд нь бүү мөргө.

	 

	Сайхан байна шүү, эргэн тойрон, 

	Сарнай цэцэг рүү уруул тэмүүлнэ.

	Санаа сэтгэлдээ дайсантай эвлэрвэл

	Сайн сайхныг л үзнэ шүү.

	 

	Санаандаа хүртэл амьдарч дурлалц.

	Сарны гэрэлд үнсэлц, цэнгэ.

	Аргагүй огоорогсдод мөргөмөөр байвал

	Амьдыг нь түүгээрээ бүү хордуул.

	 

	Шахразад ингэж дуулж байсан юм.

	Шаргал навчис ч үүнийг давтана.

	Аливаа юмыг хайхрахаа болигсдыг.

	Аргагүй харамсахаас яая гэх вэ.

	
* * * Босгонд нь сарнай дэвссэн хаалга...

	 

	Босгонд нь сарнай дэвссэн хаалга

	Хороссан хотод байдаг юм.

	Бодлогоширсон дагинын суух

	Хороссаны тэрхүү хаалгыг

	Хэрхэвч нээж чадсангүй.

	 

	Гартаа би бүлтэй.

	Гал шаргал үстэй

	Дагинын дуу эелдэг сайхан

	Гартаа би бүлтэй гэлээ ч

	 

	Гаргаж оньсыг нь чадсангүй.

	Хэрэггүй дурлалд зоригоор яана.

	Хэнд би одоо дуулна?

	Хэрвээ Шага хараагүй болоод

	 

	Хэрхэвч би үүдийг нь нээхгүй бол

	Хэрэггүй дурлалд зоригоор яана.

	Оростоо буцахаас яая гэх вэ.

	Перс нутаг чамайг ингээд

	 

	Орхиод үүрт мартах гэж үү?

	Орон нутагтаа хайртайгаас хойш

	Оростоо буцахаас яая гэх вэ?

	Харилаа, дагина минь баяртай, 

	 

	Хаалгыг чинь нээж чадаагүй ч гэсэн

	Хавтай шаналалд оруулсныг чинь

	Харьсан хойноо дурсан дуулна.

	Харилаа, дагина минь баяртай.

	
* * * Цэнхэрлэн харагдах Фирдоусийн нутаг...

	 

	Цэнхэрлэн харагдах Фирдоусийн6 нутаг

	Цээжиндээ чи өнө мөнхөд

	Элэгсэг дотно оросын тухай

	Энгийн усгал харцыг дурсах

	Цэнхэрлэн харагдах Фирдоусийн нутаг.

	 

	Сайхан нутаг аа Перс чи!

	Сарнай цэцэг цог шиг гэрэлтэж

	Алсад байгаа нутгийг минь

	Ахин дахин санагдуулна.

	 

	Сайхан нутаг аа, Перс чи!

	Аяа өнөөдөр сүүлчийн удаа

	Анхилуун үнэрт согтном би

	Хонгор Шага чинийхээ хоолойг

	 

	Хагацлын энэ хүнд цагт

	Хамгийн сүүлчийн удаа сонсном.

	Хэзээ ч би чамайг мартахгүй, 

	Хэрэн хэсэх миний замд

	 

	Хэн дайралдсан хүн бүхэнд

	Хэзээд би чамайг ярина.

	Хэрхэвч би чамайг мартахгүй

	Уйдаж чи намайг санахгүй ч гэлээ

	 

	Уйтгарт нөхөр чинь орос нутгийнхаа тухай

	Энэ дуунуудаа чамд үлдээе.

	Эднийг дуулахдаа намайг дурсаарай.

	Эргүүлээд би дуугаар хариулна.

	 


* * * Цэнхэрлэн харагдах цэнгэлт орон...

	 

	Цэнхэрлэн харагдах цэнгэлт орон, 

	Цээлхэн дуугаар нэрээ худалдлаа.

	Салхи чи тэнгисээс сэвэлзэн үлээхдээ

	Сарнайг алтай гургалдай дуудахыг сонсоно уу?

	 

	Сарнайн нахилзан бөхөлзөхийг харав уу?

	Сайхан дуу нь сэтгэлд хоногшино.

	Салхи чи тэнгисээс сэвэлзэн үлээхдээ

	Сарнайг алтан гургалдай дуудахыг сонсоно уу?

	 

	Үнэндээ чи маргаангүй хүүхэд, 

	Үгүй, тэгээд би шүлэгч биш гэж үү?

	Салхи чи тэнгисээс сэвэлзэн үлээхдээ

	Сарнайг алтан гургалдай дуудахыг сонсоно уу?

	 

	Амраг хонгор Гели минь уучил, 

	Аль олон сарнайг тэр гэх вэ.

	Тэд бүгдээрээ л нахилзан бөхөлзөнө

	Тэгэхдээ нэг л үнэнчээр мишээнэ.

	 

	Сайхан энэ нутгийн төлөө

	Саатаж хоёул хамт мишээе.

	Салхи чи тэнгисээс сэвэлзэн үлээхдээ

	Сарнайг алтан гургалдай дуудахыг сонсоно уу?

	 

	Цэнхэрлэн харагдах цэнгэлт орон

	Цээлхэн дуугаар амьдралаа ч худалдъя.

	Цэцэрлэгийн сүүдэрт Гелийн оронд

	Алтан гургалдай сарнайг тэвэрлээ.

	 

	
* * * Шөв шөв шувууны жиргээн...

	 

	Шөв шөв шувууны жиргээн, 

	Шөнө мөртөө гэгээтэй юм шиг

	Ийм байх юутай сайхан

	Шөнө мөртөө гэгээтэй юм шиг, 

	Шимүүлж үзээгүй гэнэхэн уруул дээр

	 

	Шөв шөв шувуудын жиргээн

	Сарны тэндээс ямар хачин

	Сайхан гэрэл сацарна вэ.

	Саруул тунгалаг энэ шөнө

	 

	Саатан амрах хүсэл алга.

	Сарны тэндээс ямар хачин

	Сайхан гэрэл сацарна вэ.

	Амраг хонгор минь чи хэвээр үү?

	 

	Алжааж уруул чинь цуцаагүй юу?

	Амтат урсгал шиг энэ уруул

	Амьдралын цангааг үнсэлтээр тайлна.

	Амраг хонгор минь чи хэвээр үү?

	 

	Аль сарнай үүнийг шивнэв үү?

	Хөөрхий тэгээд юу болох бол.

	Хөдөө алсад эсвэл энүүхэнд

	Хөгжилтэй лимбэ уянгалан уйлна.

	 

	Хөхрөх үдшийн зөөлөн авианд

	Хөхтэй цээжийг замбагад бодлоо.

	Хөгжилтэй лимбэ уянгалан уйлна.

	Хөөрхий тэгээд юу болох бол.

	
* * * Уран шүлэгч байна аа гэдэг чинь...

	 

	Уран шүлэгч байна аа гэдэг чинь

	Үнэн амьдрал хоёрыг гуйвуулахгүй бол

	Өөрийн арьсыг сэгчин огтчиж

	Өрөөлийн сэтгэлийг цусаар илбэх гэсэн үг

	 

	Уран шүлэгч байх гэдэг

	Уудам хөндийг дуулах гэсэн үг

	Аялах дуу нь гав ганцхан ч

	Алтан гургалдай цөхөрдөггүй шүү дээ

	 

	Бусдын хоолойг даган дуурайж

	Бялзуухай шиг шулганах арчаагүй хэрэг.

	Ертөнц дахинд мэлхий шиг ч гэсэн

	Ер нь өөрийнхөөрөө л дуулах хэрэгтэй.

	 

	Мансууруулагч ундааг сударт хориглохдоо

	Магомет биднийг мэхэлсэн байна.

	Шүлэгч хүн ингэхлээр дарсыг

	Шүүлтэд очихдоо уух л байна.

	 

	Амраг хайрт нь шүлэгчийг очиход

	Өөр хүнтэй тэврэлдэн хэвтлээ ч

	Амьдруулах чадалтай шингэнийхээ хүчээр

	Өр зүрх рүү нь хутга шаахгүй.

	 

	Харин хардах сэтгэлээр оволзон

	Харих замдаа ийнхүү дуулна:

	«За яах вэ тэнээд үхье

	Замлин хорвоог мэдэхгүй биш»

	
* * * Амраг хонгорын минь хун цагаан гар...

	 

	Амраг хонгорын минь хун цагаан гар

	Алтан шаргал үсэнд минь умбана.

	Арвин дэлхийд хүн бүхэн

	Амрагийн дууг л давтан дуулна.

	 

	Алсад би ч бас дуулж л байлаа.

	Ахиад түүнийгээ одоо давтаж байна.

	Учир иймээс үг бүхэн минь

	Уян эгшгээр гүнээ амьсгална.

	 

	Цуцтал хэрвээ дурлавал зүрх чинь

	Цул алт болон хүндэрнэ.

	Ганцхан Тегераны сар намайг

	Галтай дуугаар дулаацуулахгүй юм.

	 

	Амьдралаа би одоо яаж өнгөрөөнө.

	Амраг Шагийнхаа энхрийлэлд бөхөөх үү.

	Аль эсвэл өнгөрсөн дууллынхаа тухай

	Ахих насандаа харамсан гутрах уу.

	 

	Хамаг юм тусдаа явдалтай

	Харах сонсох онд ондоо

	Хэрвээ Перс дуунд муу бол

	Хэрхэвч Ширазаа дуурайсангүй.

	 

	Хожим та нар үүнийг минь дурсаж

	Хүмүүст хэрвээ ярих болбол

	Хун цагаан гар байгаагүй бол

	Хачин сайн дуулах байсан юм гээрэй

	
* * * Оросын тэгш тал нутгийг...

	 

	«Оросын тэгш тал нутгийг

	Ороож манан бүрхсэн адил

	Хороссаны хана цэцэрлэг дээгүүр

	Хорвоогийн сар юунд бүдгэрэв» гэж

	 

	Амраг Лала минь, шөнө дуугүй зогсох

	Агар модноос намайг асуухад

	Агаар өөд тэд ихэмсгээр өлийж

	Ам нээж хариу надад хэлсэнгүй.

	 

	«Сар яагаад ийм уйтгартай байна» гэж

	Шигүүхэн цэцэрлэгийн цэцгүүдээс асуувал:

	«Сарнай цэцгийн уй гуниг

	Санаанд чинь юм хийх бий» гэлээ.

	 

	Сарнай цэцэг дэлбээгээ дэрвийлгэж

	Сарвагар дэлбээгээрээ нууцлан хэлсэн нь:

	«Шаганэ чинь өөр хүнтэй маасганаж

	Шов хийтэл түүнийг үнссэн

	 

	Омголон зүрх дуу ба амьдрал мөн.

	Орос, намайг мэдэхгүй... гэсэн»

	Учир иймээс сар бүдгэрч

	Уйтгарлан зэвхийрсэн хэрэг байж.

	 

	Тэртэй тэргүй уйлж урвах

	Тэр гэх эцэсгүй (хойно доо)

	Тэгээд ч бид саруул шөнийг

	Сайны ерөөлтэй гэдэг шүү дээ.

	
* * * Тэнэг зүрх бүү цохил...

	 

	Тэнэг зүрх бүү цохил!

	Тэнэгэр жаргалд бид хууртаж

	Тэнүүлч зөвхөн өршөөл гуйдаг

	Тэнэг зүрх бүү цохил!

	Туулайн бөөр модонд сар

	 

	Туяагаа тусган шаргалтуулна.

	Толгойгоо Лалын өмнө бөхийлгөж

	Торонд нь би нуугдана.

	Тэнэг зүрх бүү цохил!

	 

	Бяцхан хүүхэдтэй яг адил

	Байгаад л бид инээдэг уйлдаг:

	Аз, жаргал, хорсол уйтгараар

	Алтан дэлхий тэгш юм.

	 

	Тэнэг зүрх бүү цохил!

	Арвин дэлхийгээр хэрэн хэсэж

	Аз жаргалыг би эрлээ.

	Ашдын хүслэнт хувь заяагаа

	 

	Ахин эрэхээ зогсъё доо.

	Тэнэг зүрх бүү цохил!

	Амьдрал бас бүр мэхэлсэнгүй.

	Ахиад шинэ хүч сэлбэе.

	 

	Амраг хонгорын минь өвөр дээр

	Алаг зүрх минь цохилохоо зогсоорой.

	Тэнэг зүрх бүү цохил!

	Амьдрал бас бүр мэхэлсэнгүй.

	 

	Ааглан эзлэх үйлийн лай

	Амраг хайрын маань хариуд

	Алтан гургалдайн дуугаар хариулж

	Анхаарч биднийг соёрхох юун.

	
ЭЖИЙГЭЭС ИРСЭН ЗАХИДАЛ

	 

	Одоо би бас

	Юугаа бодох билээ?

	Одоо би бас

	Юугаа бичих билээ?

	Эхээс ирсэн захидал

	Эвхээс нугалаа хэвээр

	Өмнөх жижиг ширээн дээр

	Өрөвдөлтэй янзаар хэвтэнэ.

	 

	Эхийн бичсэнийг үзвэл:

	Энхрий бяцхан хүү минь

	Эв зүй чинь тохирвол

	Эргэж бидэндээ ирнэ үү?

	Ээждээ алчуур олж ир!

	Эцэгтээ өмд авчир!

	Энд бид бүгдээр

	Элдвээр дутагдсаар л байна.

	 

	Чамайг, шүлэгчин гэхээс

	Чамайг тэр муу нэртэй

	Чанга нөхөрлөсөн гэхээс

	Чааваас гэж харамсалтай

	Танхил багаасаа чи минь

	Талд анжис дагасан бол доо.

	Таатай л байх сан даа.

	 

	Тун хөгширлөө би

	Туйлын муу байна.

	Анхнаасаа явалгүй чи

	Ар гэртээ байсан бол, 

	Бид өдийд

	Бэртэй болчихсон, 

	Хоёр гар дээрээ өргөөд

	Хонгор ачханаа бүүвэйлэх сэн дээ.

	Гэтэл чи, хүү минь, гэхэд

	Гэргийгээ бусдад хялбар алдчихаад

	Гэнэхэн хорвоогоор гэр хийгээд

	 

	Эхнэр хүүхэд ч үгүй, 

	Эвтэйхэн нөхөр ч үгүй, 

	Эзэмшсэн байр ч үгүй, 

	Хар толгойгоороо ус ууж

	Харьж ирэхгүй алга болжээ.

	 

	Янаг хайрт хүү минь!

	Яав даа чи минь! яав даа!

	Чи, мөн ч зөөлхөн сэтгэлтэй, 

	Чи даанч даруухан зантай, 

	Айл хунараараа бид ярилцдаг сан

	 

	— Александр Есенин

	Азтай ч юм даа гэдэг сэн

	Чамайг гэсэн бидний найдвар

	Чандалж биелсэн юмгүй болжээ.

	Дотор сэтгэл, тэр цагаас хойш

	Догон дэгэнтэй л байна даа.

	Уран шүлэг зохиогоод чамайг

	Улам их мөнгө авна гэж

	Өөрийн чинь эцэг

	Өрөөсгөл дэмий юм бодож байжээ.

	 

	Хэчнээн мөнгө авлаа гэсэн чи

	Хэрэг алга шүү дээ!

	Бидэнд явуулахгүй л болохлоор

	Бид гуньхарсан л хэвээр

	Ярих гэсэн юмаа л ярья

	Янз байдлаас чинь үзэхэд

	Яруу найрагч гээд чамд

	Яавч, мөнгө өгөхгүйг мэдэж байна.

	Чамайг, шүлэгчин гэхээс

	Чамайг, тэр муу нэртэй

	Чанга нөхөрлөсөн гэхээс

	Чааваас гэж харамсалтай

	Танхил багаасаа чи минь

	Талд анжис дасгасан бол доо

	Таатай л байх сан даа.

	 

	Одоо бид үргэлж уйтгарт дарагдаад

	Оёоргүй харанхуйд л байна.

	Одоо бидэнд чөдрийн унаа ч байхгүй!

	Хэрэв чи гэртээ байсан бол доо

	Хэрэгтэй бүгд л байх сан даа.

	Улсын мужийн гүйцэтгэх хорооны ч

	Удирдах дарга болгосон ч

	Ухаан санаа чинь хүрэхсэнж

	 

	Тэгвэл бид зоригтой ч амьдрах сан даа

	Тэгэхэд биднийг хэн ч үймүүлэхгүй сэн дээ

	Чи ч гэсэн дээ

	Чилж хэрэггүй юманд ядрахгүй сэн дээ!

	Би ч гэсэн дээ

	Бэрээ сургаж, 

	Эхнэрээр чинь утас ээрүүлэх сэн дээ!

	Дороос унасан үр минь чи ч

	Доройтсон биднийгээ тэнхрүүлэх сэн дээ!

	... ... ... 

	Би тэр захидлыг үнгэгдтэл нь үзлээ

	Би тэгээд аймшигт бодолд дарагдлаа.

	Зорьж зүтгэсэн замд минь

	Зорилго алга гэж үү дээ!

	Бодсон санасан бүхнээ би

	Хожим хэлье би

	Болгоож нягталъя би.

	Хариу захидалдаа бичье би!

	
ХАРИУ

	 

	Цал буурал эх минь

	Цаашдаа ч тэр янзаараа л амьдар!

	Таныхаа хайр сэтгэлийг би чинь

	Тансаг сайханд санасаар байна

	Энэ ертөнц дээр би юу хийж явна

	Энд би яаж амьдарч байна.

	Энийг л ээж минь та

	Эрхийн чинээн ч ойлгохгүй юм даа

	Тэнд чинь одоо өвөл байгаа

	Тэргэл сартай шөнө байгаа

	Тааж би мэдэж байна аа

	Та олон л юм бодож байгаа

	Хэн нэг хүн

	Мойлны модыг найгуулж

	Хэсэг бусаг цас

	Цонх руу унагах шиг л байгаа

	Халуун элгэн эх минь!

	Харанхуй цасан шуурганд яаж унтах вэ?

	Гомдолтойгоор яндан хүнгэнээд л

	Гонсойж гиншсэн дуу үргэлжлээд л

	Хажуулъя гэхэд чинь

	Харагдах ор дэвсгэр үгүй

	Харин нарийхан авс үзэгдэнэ

	Хай даа түүнд л таныг хөдөөлүүлнэ.

	Мянга мянган гуншаа хувраг

	Маягтай гиншин гүнгэнэх адил

	Уйлагнан дуулах цасан шуурга

	Урдуур хойгуур цас овоолно.

	Гарын сарвуу шиг хамарлан

	Гадуур, цас гудаслаж хунгарлана.

	Авсны цаана юу ч алга!

	Анд найз ч алга, эхнэр ч алга!

	Хамгаас илүү гэж би

	Хавар цагт дуртай

	Ус мөрөн үерлэхэд дуртай би

	Урсгалын ширүүнд дуртай

	Урсах бяцхан зомгол бүр

	Усан онгоц шиг харагдах

	Ханагар өргөн талбарыг

	Хараа гүйцэж харахгүй нь ээ!

	 

	Тийм их дуртай хайртай

	Тэр сайхан хаврыгаа би

	Агуу их хувьсгал гэж

	Амин голоосоо нэрлэнэ!

	Гагцхүү түүнийг мөрөөдөж

	Ганьхарч, хүлээж ядаж, 

	Ганцхан л үүнийг хүсэж, 

	Гал халуунаар уриална!

	 

	Гэвч энэ ертөнцийн

	Гэм хал, муу муухайг

	Нар болсон Ленингүйгээр

	Намнаж, гэсгээж чадахгүй.

	Энэ учраас ч шүлэгч би

	Эмгэг зовлонтой сэтгэлээр

	Уймарч, туймарч явсаар

	Ууж, томоогүйтэж байна.

	 

	Хүлээсэн цаг ирнэ.

	Хүндэт хайрт эх минь ээ!

	Хүслээр чинь тэр ирнэ

	Зэр зэвсэг барьж бид

	Зэвийтэл дэмий суугаагүй, 

	Нэг нь үхэр буутай байна

	Нөгөө нь үзэгтэй байна

	 

	Мөнгөний тухай та март!

	Мөн бусад, бүхнийг март!

	Энэ чинь яасан их аюул вэ?

	Энэ чинь та гэж үү дээ, ээж гэж үү?

	Би үхэр биш шүү дээ!

	Би адуу биш, илжиг биш шүү дээ!

	Битүү хашаанаас мал гаргах шиг

	Битгий, намайг хөтлөх гээ!

	 

	Цагаа болоод ирэх дээр би

	Цагдуулалгүй өөрөө гарна.

	Хорвоо даяар үхэр буу

	Хоромхон ч зайгүй пижигнэх үед

	Хойшоо ч, урагшаа ч явж, 

	Ээж танд алчуур худалдаж авна.

	Эцэгтээ тэгэхэд би

	Энэ захисныг нь худалдаж авна.

	 

	Мянга мянган гуншаа хувраг шиг

	Манарсан шуурга ульж л байг

	Уйлагнан дуулах цасан шуурга

	Урдуур хойгуур цас овоолно.

	Гарын сарвуу шиг хамарлан

	Гадуур, цас гудаслаж хунгарлана.

	Авсны цаана юу ч алга.

	Анд найз ч алга, эхнэр ч алга!

	 

	1924 он

	
ЭЖИЙД БИЧСЭН ЗАХИДАЛ

	 

	Ашгүй та амьд л гэлдэрсээр үү, ээж минь!

	Амар мэндийг лавлан асууя

	Ард хоцорсон гал голомт минь

	Ашдын жаргалаар гэрэлтэх болтугай.

	Сэтгэл чинь миний төлөө зовж

	Сэмэрч урагдсан хуучин дээлтэйгээ

	Сэмхэн зам харуулддаг гэж

	Сэхээрүүлж надад бичицгээж байна

	 

	Амраг үр намайгаа та

	Архины мухлагийн зодоонд ороод

	Аюулхай цээжээрээ хутгалуулж гэж

	Аргаа бартал шаналдаг гэнэ.

	Хайрт ээж минь! зүгээр тайтгар

	Хар дарж зүүдлэхээ боль.

	Халамжит тантайгаа золголгүй үхэх

	Хар архичин би биш ээ.

	 

	Харийн газар хүү чинь эвдрээгүй

	Хагацлын уйтгараас салахын түүс, 

	Намхан гэртээ харих сан гэдэг

	Нандин хүслэнд автсаар явна.

	Мөнгөн өнгөөр манай цэцэрлэг

	Мөчрөө чимэхэд л харих юм шүү

	Найман жилийнхээ өмнөх шиг харин

	Намайгаа үүрээр сэрээв дээ, та

	 

	Бүү сэрээ, улиран хуучирсныг

	Бүтээгүй юмыг битгий сануул...

	Айхавтар залуугаар хохирол цөхрөлийг

	Амсаж үзэх тавилантай байж

	Өргөл мөргөлд битгий албад

	Өнгөрсөн юм эргэж ирэхгүй

	 

	Өнөөгийн миний баяр түшиг

	Өөрөө л байна шүү дээ, та

	Сергейгээ битгий их сана.

	Сэтгэлийнхээ түгшүүрийг март, ээжээ.

	Сэмэрч урагдсан хуучин дээлтэйгээ

	Сэмхэн зам руу бүү ширт ээ.

	 

	Орчуулсан М. Цэдэндорж

	
ХҮҮХЭНД БИЧСЭН ЗАХИДАЛ

	 

	Тасалгаа дотуур та

	Тавгүй янзтай хөлхөж

	Хана налсан намайг

	Хайр найргүй зүхсэнээ

	Санаж байгаа биз, 

	Санах л ёстой доо та

	 

	Таныг задгай амьдрал минь

	Тарчлааж зовоосон учраас

	Тарцгаах цаг болж гээд

	Тавилангаараа намайг балрахад

	Та өөрөө өөдөлнө гэж

	Тайлбарлаж билээ тэгэхэд

	 

	Хайрт минь ээ!

	Та намайг

	Хайрлаж байсангүй тэгэхэд

	Хар хөлсийг нь цувтал

	Хамаагүй давхисан морь шиг

	Хамгаас ялгарч байсныг минь

	Харж та анзаарсангүй.

	Харанхуй утаа, шуурганд

	Хамаг амьдрал минь дайрагдаад

	Хар үйлийн лайд

	Хаашаа хөтлөгдөж яваагаа

	Харах чадалгүй байгаадаа

	Харамсаж бухимдаж явсныг минь

	Харж та анзаарсангүй ээ.

	 

	Нүүр туллаа ч

	Том юм чинь

	Нүдэнд сайн харагдахгүй

	Нүүгэлтээд алсаас л тод юм.

	Далайн ус цалгилахад

	Дайвалзаж онгоц ганхдаг.

	 

	Ертөнц — онгоц!

	Түүнийг гэнэт

	Ер бусын гэгээн алдар

	Амьдрал тийш нэг хүн

	Аймшигт шуурга давлагаа руу

	Аварга зоригоор заллаа!

	 

	Онгоцны тавцан дээр огихгүй, 

	Ойчиж хараахгүй тэсдэг

	Ой сайтай хүн

	Олон байдаггүй шүү дээ.

	 

	Тэгэхэд хал үзсэн би ч

	Тэндэх бөөлжсийг харж

	Тэвчиж чадахаа байхдаа

	Тэр их шуугиан дунд

	Трюм руу орсон хэрэг.

	 

	Аятай тэр трюм маань

	Архины мухлаг байлаа.

	Ашгүй тэгээд би чинь

	Амар жимэр зовох юмгүй

	Амь насаа дуусгах гэж

	Архины шил хүзүүдлээ.

	 

	Хайрт минь ээ!

	Би чамайг

	Хашрааж их зовоожээ.

	Хар хэрүүл зодоонд

	Хайран биеэ зэмдэглэхдээ

	Харин зориуд чамд

	Харуулж явсан болохоор

	Харц чинь цөхөрсөн шинжтэй

	Хачин уйтгартай байдаг сан.

	 

	Харанхуй утаа шуурганд

	Хамаг амьдрал минь дайрагдаад

	Хар үйлийн лайд

	Хаашаа хөтлөгдөж яваагаа

	Харах чадалгүй байгаадаа

	Харамсаж бухимдаж явсныг минь

	Харин та анзаарсангүй ээ.

	..............................................

	Одоо нас ахиж

	Огт өөрөөр сэтгэж мэдрэх

	Ондоо хүн болчхоод би

	Залуурчийн алдар бадраг! гэж

	Зориг төгөлдөр хэлж байна

	 

	Өнөөдөр би

	Уйтгар цөхрөлийг чинь дурсаж

	Өнийн юм бодоод

	Өрөвдөж сэтгэлээр уярахдаа

	Өөрийнхөө ямар байсан

	Өөрчлөгдөөд яасан зэргээ

	Өчих гэж яарсан минь энэ ээ.

	 

	Хайрт минь ээ!

	Би чамд

	Хавцал руу арай л ойчоогүйгээ

	Хачин баяртай хэлж байна.

	Харин одоо бол бүр

	Зөвлөлт төрийн талд

	Замын хань болсон шүү

	 

	Тэр үеийнхээсээ

	Тэс өөр болсоон

	Тэгээд одоо бол

	Тэгж таныг зовоохгүй сэн.

	Эрх чөлөөний далбаа

	Энх хөдөлмөрийн төлөө

	Энэ ертөнцийг ч тойрох сон.

	 

	Өршөөж үзээрэй, намайг...

	Өө сэвгүй ухаалаг нөхөртэй

	Өв тэгш сайхан амьдрахдаа

	Өөрчлөгдөө л байлгүй та

	Бидний өнгөрсөн явдал

	Би өөрөө ч гэсэн

	Танд өчүүхэн ч хэрэггүй болсныг

	Тааж байна аа би

	 

	Хувь заяандаа хөтлөгдөж

	Хуучин янзаараа тохилог

	Сэвгүй сайхан амьдраарай.

	Сэтгэл зүрхэндээ таныг үргэлж

	Сэтгэн дурсагч таны танил

	Сергей Есенин чинь ёсоллоо.

	 

	Орчуулсан М. Цэдэндорж

	
ӨВГӨӨД БИЧСЭН ЗАХИДАЛ

	 

	Өссөн төрсөн голомтоо

	Өөрөө орхиж явснаа

	Өвөг аав тандаа

	Өгүүлж дахин бичнэм...

	Өдийд цонхон дор чинь

	Өрвөлзсөн шуурга исгэрч

	Олноос олон чөтгөр

	Овоохой дээр чинь гарсан шиг, 

	 

	Утаа тортогт яндан чинь

	Уйлан хайлан гиншиж

	Тэгээд нойр тань хулжиж

	Тийчилж хөрвөөж цөхрөхдөө

	Тэрлэг юугаа хэдрэн босож

	Тэр муусайн золигуудыг

	Үнснийхээ тахир шилээврээр

	Үхтэл нүдмээр байгаа даа.

	 

	Гэмшил зовлон үзээгүй

	Гэнэн хонгор сэтгэл!

	Элэнц эцэг минь таныг

	«Энэрэл» «Бишрэлийн бэлэг»

	«Эрхэм сайнд» сургах гэж

	Эл хул бөглүү газар

	Эрдэмтэй ламд хөлс өгөхдөө

	Эгээ зүгээр тэгээгүй бий.

	 

	Сайн морийг хариулж

	Сайтар идүүлж ундалдаг

	Үүний чухам учир нь

	Үнэлж түүнийг хүндэлснийх ээ.

	Та тэгээд түүнтэй адил

	Танхил ачаа сургах гэж

	Өөрөө өөрийгөө зовоосон тань

	Өөдтэй юм болсонгүй ээ.

	 

	Ач тань таны чармайсан

	Ач тусыг хариулсангүй.

	Харин таныг гомдоож

	Харь газар оджээ.

	Тэгээд би таныхаар бол

	Тэнүүлч болж зоргоороо

	Тэнэг шүлгүүд эвлүүлэн

	Тэнэж яваа хэрэг

	 

	Үрэмтгий луйварч хот

	Үүлгэр тэнэг намайг

	Үнэхээр танаас хулгайлав гэж

	Үглэж та ярьдаг уу.

	Азай буурал өвгөө минь

	Арай л юу бол доо

	 

	Адасга болсон муу морийг

	Амьтан тоож хулуухгүй ээ.

	Адасга болсон муу морь

	Алга болж далд ордоггүй

	Харин ямар ч хүн

	Харь орныг хүсэхдээ

	Төрсөн нутгаа орхих нь

	Түмэн зөв гэх бий.

	 

	Нэг газар ялзарснаас

	Нээрээ ч тэр нь дээр юм.

	Ингээд би алсыг зорьж

	Эх нутгаа орхисон юм.

	Хавар энд нударга шиг

	Хачин том сарнай ургана.

	Харийн газраас эдний

	Халуун баярыг хүргэж

	Хавьтах хүнгүй тандаа

	Хань бараа болох сон доо.

	 

	Өдийд манай Рязаньд

	Өвлийн шуурга гиншиж

	Насан болсон өвгөө та

	Намайгаа мөрөөдөж л байгаа

	Гэхдээ ямар ч чаргаар

	Гэтэлж над руу ирэхгүйг

	Хашир хүн болохоороо

	Хаанаас та андах вэ.

	 

	Ганган сарнай дэлгэрсэн

	Гангүй дулаан оронд

	Гажихгүй та ирэх л дээ

	Ганцхан гэм нь харин:

	Галт тэрэгний хүчээр ч

	Гаршиж бүр идээшсэн

	Газар нутгаас тань ховхлохгүй, 

	Хэрвээ би үхвэл яана?

	Хэрэг болгож сонсооч!

	Хэрвээ намайг үхвэл та

	Эцсийн минь замд үдэх

	Эмгэнэлийн цуглаанд оролцож

	Маань мэгзэм уншихаар

	Магад нэг бөгс өндийж

	Галт тэргэнд суух уу, үгүй юу?

	 

	Бодол болох юмгүй

	Болбол уйлах ч хэрэггүй.

	Болд унаанд итгээд

	Болгоож бушуу суугаарай.

	Галт тэрэг гэдэг

	Гарамгай сайн унаа!

	Германаас худалдаж авсан нь

	Гарцаагүй байж таарах нь.

	 

	Ширүүн галд дассан

	Ширмэн ам нь хайлахгүй.

	Мушгиран хөврөх утаа нь

	Морин дэл шиг хийснэ.

	Хэрвээ морины дэл

	Хэмгүй ийм өтгөн бол

	Хэрэгцээ хангах туужуу сойз

	Хэчнээн олон гарах сан бол!

	 

	Цаг одоо өөр болж

	Цахиур хадыг ч талхалж байна аа.

	Цатгалан сайн морио

	Чарганд хөллөөд гарлаа ч

	Цаглашгүй хол энэ газар

	Цайх ясаа л авчирна гэдгийг

	Цал буурал өвгөө минь

	Цаашдаа та ойлгоно доо.

	 

	Энгийн нэгэн гүйлт

	Эрчлэх нисэлтээс хурдан

	Энэ газар зорихдоо би

	Эгээ зүгээр ирээгүй гэдгийг

	Эрхбиш нэг ойлгоно доо.

	Исгэрэх шуурга, түймэрт

	Эх нутаг минь хучигдаад байхад

	Адасга болсон муу морийг

	Амьтан тоож хулуухгүй ээ.

	
БҮСГҮЙ ДҮҮ

	 

	Шурадаа

	 

	Настай ээжийн минь дуулдаг дууг

	Надад чи дуулж өгөөч.

	Найдах юмгүйдээ харамсаж гунихгүй

	Намуухан дагаж чадна шүү би.

	 

	Түүнд би хэтэрхий дассанаас

	Төрсөн гэрээс минь эелдэг хоолой

	Түгдрэн чичрэхийг сонсох адил

	Түгшин зовог, сэтгэл хөдлөг

	 

	Хангинатал дуул чи надад.

	Хавтай энэ дуутай чинь хамт

	Хараа юугаа баахан сүүмийлгэж

	Хайрт ээжээ дахин үзнэм.

	 

	Надад чи хангинатал дуул.

	Намрын цэцэрлэгийн явган хаалга.

	Навчис унахыг хайрлан дурсах

	Над шиг хүн бас бий юм шүү.

	 

	Хангинатал дуул чи надад.

	Хөмсгөө зангидаж уймрахгүй би

	Хайрт эжийгээ тахиатай нь цуг

	Хачин амархан харнам

	 

	Хяруу савсуулсан гоолиг хусны

	Алтан шаргал гөрлөө гэзэг

	Хоргой эрээн хормогчийг

	Амин туршдаа хайрласан юм.

	 

	Тийм ч учраас дуу дарс хоёрт

	Тархи сэргэх шиг болоод ирэхэд

	Төрсөн гэрийн минь хажууд байдаг

	Тэр хус шиг санагдлаа чи

	
МИНИЙ ЗАМ

	 

	Эрэгтээ орлоо, амьдрал минь, 

	Эртнээс хөдөөгийн хүн би

	Энтээ тэртээд үзсэнээ

	Эргэцүүлж дахин дурснам.

	Эгшиг уяхан шүлэг минь

	Эгэл миний амьдралыг

	Эрэмбэ дараагаар нь ярьж үз.

	 

	Тариачны модон байшин, 

	Давирхайн нялуун үнэр, 

	Танхил шүтлэгтэй эмгээ, 

	Дэнгийн бүдэг гэрэл

	Танхил багын минь явдал

	Тархинд ингэж хоцорсон нь

	Таатай сайхан хэрэг.

	 

	Цагаан цасан шуурга

	Цонхон доор дүрэлзэнэ.

	Осолгүй би ёстой.

	Ор, эмгээ, мууртай, 

	Унтахын өмнө эмгээ

	Уйтгарт тууж аялж, 

	Залхуугаа хүрэхэд хааяа

	Залбирч эвшээлгэж байдаг сан.

	 

	Үүд цонхны цаагуур

	Үхээрийн сүнс бүжиглэх шиг

	Үймсэн шуурга гиншинэ.

	Тэгэхэд манай улс

	Тэмцэж Японтой тулаад

	Булт олны нүдэнд

	Булш л зөвхөн үзэгдэнэ.

	 

	Тэгэхэд би оросын

	Тэр хар үйл

	Яагаад дайтах болсныг

	Ялгаж мэдэхгүй явлаа.

	Тариачин эрчүүл харин

	Талх тариагаа янзалдаг

	Рязанийн тал л надад

	Эх нутаг минь байлаа.

	Харчуул тэгэхэд ам амандаа

	Хаан, бурхан, чөтгөр гурвыг

	Харааж зүхдэг, тэгээд

	Хариуд нь харин тэдэнд

	Униарт алсын мандал

	Улбар шаргал туяа л

	Угтан мишээдэг байсныг

	Одоо би санаж байна.

	 

	Тэгэхэд би анх

	Толгой холбож үзээд

	Тоймгүй олон бодлоос

	Тархи эргэж билээ.

	Үүнээс хойш амташсаар

	Үймэрсэн бүх сэтгэлээ

	Үг болгохоор шийдсэн юм.

	 

	Өнийн тэр жилүүд

	Өнөө улиран хуучирчээ.

	Өвөг эцэг минь тэгэхэд:

	«Тэр чинь дэмий ажил, 

	Тэгж их дурлаад байвал

	Голдуу тарианы тухай

	Гүүний тухай бич» гэж

	Гунигтай гэгч хэлж билээ.

	 

	Ингээд би баян болж

	Энгүй алдарт хүрэхэд

	Рязань нутагт надад

	Эрхэм хөшөө босгоно гэдэг

	Эгшиг яруу найргийн

	Эзэн тэнгэр өөд тэмүүлсэн

	Эргүү бодол намайг

	Эзэлж билээ тэгэхэд

	 

	Ид арван тавтайдаа

	Элэг зүрхээ нэвт дурлаж

	Энэ сайхан бүсгүйгээ

	Эрийн цээнд хүрэхдээ

	Эхнэр болгон авна гэж

	Энд тэнд ганцаараа

	Их л амтархан боддог сон.

	...............................................

	 

	Он жил ээлжилсээр

	Ондоо царайтай болж

	Өөр маягийн гэрлээр

	Өнгө засан гэрэлтэнэ.

	Хөдөөгийн сэтгэгч байснаа

	Хотод ирээд би

	Хосгүй шүлэгч боллоо.

	 

	Тэгээд зохиолчийн уйтгараар

	Тэр дороо өвчилж

	Харь хүний нутгаар

	Хэрэн хэсэж бодохдоо

	Харсан үзсэндээ итгэлгүй

	Хагацал өнчрөлөөс зоволгүй

	Хамаг энэ орчлонг

	Хар хуурамчид тооцож явлаа.

	 

	Орос гэдэг юу

	Олонд алдарших ямар болохыг

	Ойлгож тэгээд мэдлээ.

	 

	Учир иймээс харин

	Уужим байсан дотор минь

	Уусан хоронд мансуурах шиг

	Уйтгар гунигт дарагдлаа.

	 

	Аль вэ, шүлэгч байсны

	Ач нь тэгээд хаа байна!

	Муусайн шүлэгчид манайд

	Мундсан биш ер нь

	Би үхэж далд орог

	Битгий

	Харин та нар

	Рязань нутагт надад

	Эрхэм хөшөө босгоорой!

	 

	Орос орон... Хаант ёс...

	Уйтгар гунигийн хүрээлэн...

	Язгууртан тайж нарын

	Ягтаа тулсан бялдуучлал.

	Яая гэх вэ!

	Москва чи

	Танхай балмад явдалтай

	Тэмцэх цаг ирж дээ.

	 

	Хэн нь хэнийгээ дийлэхийг

	Хэт нь нэг үзье.

	Ингэж миний шүлэг

	Эзэд дээдсийн хүмүүжилтэй

	Эрээн тарлан баячуулыг

	Рязань нутгийн гүүний

	Эхүүн шээсээр шавшлаа.

	 

	Анхилуун сарнай... Лориганд7

	Айхтар дассан та нарт

	Аягүй юм шиг байгаа биз?

	Аргагүй тэр зөв гэлээ ч

	Та нарын голийтлоо гудардаг

	Талх тариаг шивхээр...

	Тордож борддог шүү дээ.

	 

	Он жил өнгөрсөөр...

	Үгээр илчилж болшгүй

	Онцын сонин явдал

	Үргэлж гарсаар байна:

	Ажилчин олны засаг

	Аварга их хүчээр

	Хаант ёсыг халлаа.

	 

	Тэртээ хүний нутгаар

	Тэнэж бүр эцээд

	Эх нутагтаа одоо

	Эргэж ирлээ би.

	Намирсан ногоон гэзэгтэй.

	Цав цагаан хормогчтой

	Нарийхан гоолиг хус

	Цөөрмийн эрэгт зогсоно.

	 

	Гайхамшигтай хус аа!

	Ганган сайхан цээж

	Эхнэр хүүхнүүдэд ч байхгүй.

	Хөдөө цайдам талаас

	Наранд гандсан

	Хүмүүс

	Хөх тариа ачаад

	Намайг чиглээд айсуй

	 

	Явуулын хүн-намайг

	Яаж эд нар таних вэ

	Харин энэ нэг хүүхнийг

	Хажуугаар жишимгүй өнгөрөхөд

	Ар нуруу дагаад

	Аягүй гүйдэл харвах шиг

	Арвас хийх чинь юу вэ.

	 

	Өнөөх маань мөн гэж үү?

	Үнэхээр намайг таньсангүй юу?

	За одоо яая гэх вэ

	Замаараа тэгээд л яваг...

	Аягүй бол надтай надгүй

	Амсах зовлонгоор дутаагүй дэг

	Ам нь хачин мурийгаад

	Аргагүй л уйтгар илчилжээ.

	 

	Хүйтэн болсон харцаа

	Хүнээс нуухын эрхээр

	Манаран бүрэлзэх үдшээр

	Малгайнхаа саравчийг дарж

	Хадлан болсон талынхаа

	Хаяа заагийг ширтэж

	Хоржигнон урсах булгийнхаа

	Холын чимээг сонсном.

	 

	За яая гэх вэ?

	Залуу нас өнгөрлөө

	Угийн тэрсүүд сэтгэл минь

	Ухаан суусныхаа хэрээр

	Уянгалан эгшиглэх цаг болж

	Төрөлх оросын минь гүү

	Түрүүчийн алдарт хүргэсэн шиг

	Тосгоны шинэ амьдрал

	Толгой тархийг минь шинэ хүчээр

	Тордож сэлбэх болтугай

	
ШҮЛЭГ

	 

	П. Чагинд8 зориулав!

	Өөрийн авьяас чадлыг

	Өндрөөр би үнэлнэ.

	Шүлэг бичих ерөөсөө

	Сүртэй юм биш ээ.

	Харин эх нутаг юугаа

	Хайрлах сэтгэл намайг

	Хачин их зовоож

	Хашрааж байгаа юм даа.

	 

	Хүүхэн, од, сарны тухай

	Хуурай шүлэг эрээчье гэвэл

	Хэн ч гэсэн чадах байх

	Өр зүрхийг минь харин

	Өөр бодол эзэлж

	Гавлын ясыг өнөөх бодол

	Гав гартал дарж байна.

	 

	Өнөр их Зөвлөлт улсдаа

	Үрчилж бусдаас аваагүй

	Өөрийн нь төрсөн хүү

	Үй олны бахархал

	Үлгэр дуурайл болохуйц

	Үнэхээр сайн дуучин

	Үнэтэй иргэн болохыг

	Үнэн голоосоо хүснэ.

	 

	Мөддөө эргэж ирэхгүйгээр

	Москвагаас би зугтлаа:

	Цагдан сэргийлэхтэй эвтэй байх

	Цаг надад алгаа

	Архи пивоны минь маргаанаас

	Аанай л тэд хорино

	 

	Та нарын найрсаг занд

	Талархах хэдий боловч

	Модон сандалд нухуулан

	Муугаа үзэж унтахдаа

	Торонд орсон бялзуухайн

	Тоогүй явдлыг шүлэглэн

	Ороолдсон хэлээр унших

	Олиггүй л байдаг сан даа

	 

	Яасан ч би бялзуухай биш ээ!

	Яруу найрагч хүн!

	Ядуу Демьян9 мэттэй

	Яавч би зүйрлэшгүй ээ

	Яльгүй харин балгачихдаг нь

	Яах аргагүй үнэн гэлээ ч

	Ялдам тунгалаг харц минь

	Ялгаран гэрэлтэж байна.

	 

	Бүгдийг би ойлгож байна.

	Бүхэл үе өөрчлөгдөн

	Оройлогч Лениний алдар

	Омголон салхи шиг

	Орон даяар түгж

	Салхи тээрмийг хөдөлгөх шиг

	Санаа бодлыг залах нь

	Сайтар нягталж бодвол

	Санамсаргүй хэрэг биш ээ.

	 

	Хонгорууд минь эргээд бай!

	Хожим бидэнд тустай

	Би та нарын зээ.

	Та нар миний авга

	Аль вэ, Сергей минь Марксыг

	Аяархан сөхөж үзье.

	Уйтгарт мэргэн мөрүүдийн нь

	Учир утгыг үнэрлэе.

	 

	Хоног сар горхи шиг

	Манант гол руу цутгана.

	Хот суурин үсэг шиг

	Цаасан дээгүүр жирийнэ.

	Би саяхан Москвад байснаа

	Бакуд одоо ирчхээд байна.

	Баялаг нефтийн уурхайд

	Биднийг Чагин дуудлаа.

	 

	«Шүршин годгодох нефтийн

	Сүндэрлэх энэ цамхгууд

	Сүм хийдийн ганжраас

	Сүртэй харагдана, биш үү.

	Сүсгийн мананд төөрч

	Сүйрч бид ханалаа.

	Суурьтай амьдрах бүхнийг

	Шүлэглэн магтацгаа» гэж байна.

	 

	Усан дээрх нефть

	Перс хөнжил шиг цоохортоно.

	Орой дээрх тэнгэрт

	Одон тор дэлгэнэ.

	Үзэсгэлэнт Бакугийн гэрэл

	Үдшийн оддоос сайхан гэж

	Үнэн зүрхнийхээ угаас

	Үнэмшээд би хэлж байна

	 

	Хүнд үйлдвэрийн хүчийг

	Хүсэж мөрөөдөх боллоо.

	Хүний хүч чадлын

	Хоолойг одоо сонслоо

	Хурмастын гэрэл гэгээнд

	Хууртаж бид ханалаа.

	Газар дээр үүнийг бид

	Гарцаагүй бүтээж чадна.

	 

	Ингээд хүзүү толгойгоо

	Илэн таалан суухдаа

	Ийн сэтгэнэм би

	«Аргагүй бидний цаг ирж, 

	Аль вэ, Сергей минь Марксыг

	Аяархан сөхөж үзье.

	Уйтгарт мэргэн мөрүүдийн нь

	Учир утгыг тайлъя»

	
ЗӨВЛӨЛТ ОРОС

	 

	А. Сахаровт

	Нөгөө шуурга намдлаа.

	Нөхдөөс хэдхэн үлджээ

	Нөхөрсөг тоо хийхэд

	Нэлээд хэсэг нь алга аа

	Найман жил орхиж

	Нааш цаашаа тэнээд

	Өнчрөн хоцорсон нутагтаа

	Өнөө би ирлээ.

	 

	Ийнхүү амьд хоцорсон

	Ийм уйтгарт баяраа

	Хэнтэйгээ би хуваалцана.

	Хэнийгээ одоо дуудна?

	Эндэхийн муу тээрэм

	Эвдэрхий модон шувуу шиг

	Ганц далавчаа ёрдойлгон

	Газар шагайн зогссоор байна.

	 

	Энэ нутагт одоо

	Хэн ч намайг танихгүй.

	Эртний таньдаг зарим нь

	Хэдийн мартсан байлгүй.

	Төрсөн голомт байсан

	Тэмдэгт тэр газар

	Үнс цуцлын хог

	Өлөн шороо даржээ.

	 

	Зайгүй амьдрал буцалж

	Залуу хөгшин амьтан

	Замаар нэг хөлхөвч

	Малгайгаа авч ёслон

	Манайсах хүн алга

	Манайд оч л доо гэж

	Магад эд урихгүй

	 

	Ингээд ирэхийн үед

	«Эх орон гэдэг маань

	Энэ үү тэгээд одоо?

	Эсвэл би зүүдлэв үү?

	Эдний алинд ч ялгаагүй

	Энэхэн хөөрхий бие минь

	Этгээд өөр орны

	Эцсэн бадарчин болжээ.

	 

	Энэ чинь тэгээд би!

	Их оросын харьяат

	Ийм төрхгүй шүлэгчийг

	Энгийн нэгэн эм

	Энд анх төрүүлснээр л

	Энэ тосгон нэр гарна» гэх

	Элдвийн бодолд автахад

	 

	Сэтгэлийн дуун өгүүлэх нь:

	«Сэрж үз ээ, чи!

	Сэтгэлээр унах юун?

	Өнөөх л орон чинь, харин

	Өөр үеийнхэн түүнийг

	Цоо шинэ гэрлээр

	Цоргин гэрэлтүүлж байна.

	 

	Өөрөө чи харин

	Өнгөө алдаж яваагаас

	Өнөө үеийн залуус

	Өөр дуу дуулж байна.

	Ганцхан тосгон биш

	Газар дэлхий нийтээрээ

	Тэдний эх болсон цагт

	Тэр нь ч үнэхээр дээр юм»

	 

	Хайрт эх нутаг минь

	Хачин инээдэмтэй болжээ би.

	Халхайж унжсан хацарт минь

	Хуурамч туяа гэрэлтэн

	Хамаг олны минь хэл

	Харийн юм шиг сонсогдоод

	Төрөлх нутагтаа би

	Тэнүүлч адил байнам.

	 

	Сайн өдөр тосгоныхон

	Сүм хийдэд цугларах шиг

	Аймгийн захиргааны дэргэд

	Ая эв муухантай

	Арчиж угаагаагүй хэлээр

	Амьдрал юугаа хэлэлцэхийг

	Ажиж би харлаа.

	 

	Орой болохын үед

	Орох нарны туяа

	Шижрийн шаргал өнгөөр

	Сүүмгэр талд сацарна.

	Хөндөлт хашлагийн зайгаар

	Тугалын толгой ярайх шиг

	Хөлийн улнууд зэрэгцэн

	Тооройн шуудуунаас цухуйна.

	 

	Дорой нойрмог царайтай

	Доголон болсон цэрэг

	Дотор бодолдоо бишрэн

	Дух юугаа үрчийлгэж, 

	Буденный жанжны тухай

	Бас Перекопыг улаантан

	Хэрхэн эзэлсэн тухай

	Хэвлүүн гэгчээр ярина.

	 

	«Тэгэхэд бид чинь... ер нь

	Тэр муусайн хөрөнгөтнүүдийг

	Нөгөө Крым гэдэгт нь л

	Нударч орхисон» гэхэд

	Арчийж унжсан мөчрөөрөө

	Агч модод ярвайна.

	Сонсож суусан авгайчуул

	Сохроор итгэн биширцгээнэ»

	 

	Энэ хөдөө нутгийн

	Эвлэлийн гишүүн залуус

	Уулын эгц өндрөөс

	Уруудаж буух зуураа

	Бедный Демьяны зохиосон

	Бадаг хэдэн дууг

	Баян хуурын эгшигт

	Байдаг чадлаар аялна.

	 

	Эхээс анх унасан

	Эх нутаг минь дээ!

	Ард түмэнтэйгээ найрлаг гэж

	Ам мэдэн хашхирсан

	Яруу найраг минь дахиад

	Яавч хэрэг болохгүй нь ээ.

	Бас өөрөө ч би

	Бараг хэрэггүй болжээ.

	 

	Өссөн төрсөн нутаг минь

	Өршөөж үз, яая гэх вэ!

	Хайрт чамдаа зүтгэсэн хэрээрээ

	Хангамжтай байна аа би.

	Өнөөдөр намайг хайхрахгүй

	Өөрийг минь дуулахгүй ч гэсэн

	Өвчин эмгэгтэй байхад чинь

	Өрөвдөж чамайг дуулсан.

	 

	Бүгдийг би хүлцэж

	Байгаа чигээр нь л явна.

	Баларч мухардсан зам

	Бариад явсан ч яах вэ.

	Өөрийн бүх сэтгэлийг

	Октябрь-Майд өгөхдөө

	Хонгор хайрт уянгаа

	Хэнд ч харин өгөхгүй дээ.

	 

	Ачит ээж, анд нөхөр

	Амраг гэргийдээ ч өгөхгүй

	Хэрхэвч би үүнийгээ

	Хүний гарт хийхгүй

	Энэ минь л зөвхөн наддаа

	Ээлтэй аялгуу сонсгож

	Эелдэг дуугаар намайг

	Энхрийлж байсан юм даа.

	 

	Залуучууд та нар цэцэглэцгээ!

	Зориг чадлаар чийрэгжицгээ!

	Амьдрал чинь минийхээс өөр

	Аялах дуу чинь ч бас өөр

	Харин би ганцаараа

	Харж таниагүй хязгаар өөд

	Хатааж сэтгэлээ чангалан

	 

	Хавчиж үзье, тэгэхдээ

	Овог аймгийн дайсагнал

	Ов заль уйтгар гуниг

	Орчлон ертөнц даяар

	Оргүй алга болоход ч

	«Орос» гэдэг богинохон нэртэй

	Орчлон дэлхийн зургааны нэгийг

	Онгон шүлэгчийн бүх цогцсоо

	Онцолж магтсаар байх юм.

	 

	1924

	
ХОРИН ЗУРГААГИЙН ТУХАЙ ДУУЛЬ

	 

	Дуул яруу найрагч минь

	Дуртай дуугаа дуул

	Дун цэнхэр огторгуй ч

	Дуу хүсэж байна

	Дуулим их тэнгис ч

	Дуугаар цалгилж байна.

	Хорин зургаан хүн

	Хорин зургуулаа байлаа.

	Хорин зургаан хүн

	Хорин зургуулаа үхлээ.

	Элсээр хэчнээн шууравч

	Эдний булшийг зайлуулахгүй

	Хоёр зуун долоо дахь мод газар

	Хорин зургуулыг энд

	Хоромхон буудаж алсныг

	Хорвоо хэзээ ч мартахгүй

	Тэртээ тэнгисийн цаагуур

	Шаргал манан татаад

	Тэнд элсэн дундаас

	Шаумян боссон харагдана.

	Ясаар хучигдсан цөлөөс

	Тачигнах чимээ гарсаар

	Яг тэр газраас

	Тавин гар гозолзсоор

	Шороо тоосоо арчаад

	Шоволзон гарч ирлээ.

	Хорин зургаа байлаа

	Хорин зургуулаа тэд

	Хавирга цээжээрээ буудуулсан ч

	Халуун шархтай хэн нь ч

	«Яаруухан Баку оръё

	Ягаан манан халхлавч

	Яаж Азербайжан амьдрахыг

	Явж бүгдээрээ үзье» гэв.

	..........................................

	..........................................

	Тэргэл том саран

	Тэнгэрт хөвж байна.

	Тэртээ эрэг өөд цалгилах

	Тэнгисийн долгио мяралзана.

	Яг л ийм нэгэн шөнө

	Яг л ийм манантай үед

	Английн отряд тэднийг

	Аюултайгаар буудаж алсан.

	 

	Даяар олны жаргалын

	Далбаа туг нь эв хамт

	Тиймээс ч ард түмэн

	Тэмцлийн шуургаар оволзож

	Эзэрхэг засгийн эсрэг

	Эгнээ зэрэгцэн босоход

	Эхэнд нь пролетари явлаа.

	Энгийн тариачин дагалаа.

	Тэнд орос нутагт

	Тэмцлээр тайжийг ташуурдахад

	Эрс хатуу зантай

	Эцэг Ильич байлаа.

	Энд дорнод хэсэгт

	Эд нар байлаа.

	Энэ хорин зургаа байлаа.

	 

	Хүнд хэцүү зовлонт

	Арван найман оныг

	Хүн бүхэн лав

	Андахгүй санаж байгаа.

	Тэгэхэд бүх орноос

	Тив бүхний хөрөнгөтөн

	Азербайжан нутгийг

	Аюултай хавсран буудсан

	 

	Хүлээж тэсэж чадамгүй

	Хүнд цохилт учраад

	Энтээ хязгаар хүрэлгүй

	Эрсдэж Коммун унасан.

	Бүхний бие зараймаар

	Бүтэлгүй мэдээ түгж

	Хорин зургаагийн тухай

	Хол ойргүй дуулсан.

	 

	Тэднийг Красноводскоос гаргаж

	Тэмдэгт энэ газар авчирч

	Хайлмаг буцлам лав шиг

	Халуун элсэн дунд

	Хавирга сүврэгээр нь сэлэмдэж

	Халуун сумаар буудаж

	Шаргал элсэн дээр бүгдийг

	Шавааралдуулан алсан юм.

	Хорин зургаан хүн

	Хорин зургуулаа үхлээ.

	Элсээр хэчнээн шууравч

	Эдний булшийг зайлуулахгүй.

	Хоёр зуун долоо дахь мод газар

	Хорин зургуулыг энд

	Хоромхон буудаж алсныг

	Хорвоо хэзээ ч мартахгүй.

	 

	Тэртээ тэнгисийн цаагуур

	Шаргал манан татаад

	Тэнд элсэн дундаас

	Шаумян боссон харагдана.

	Ясаар хучигдсан цөлөөс

	Тарчигнах чимээ гарсаар

	Яг тэр газраас

	Тавин гар гозолзсоор

	Шороо тоосоо арчаад

	Шоволзон гарч ирлээ.

	Хорин зургаа байлаа.

	Хорин зургуулаа тэд

	..................................

	Цохолж өнөө шөнө

	Цонхийж зэвийж харагдана.

	Баку хотын дээгүүр

	Хорин зургаан сүүдэр

	Бас энэ сүүдэр

	Хорин зургуулаа тэд нар

	Үүнийг бид харамсаж

	Үүнд дуугаа зориулна.

	 

	Сайн чагна, юу шуугив.

	Салхи ч биш, манан ч биш, 

	Шаумян юу гэж ярихыг

	Шамдан сонсож үзвэл.

	«Хайрт Жапаризээ хараач, 

	 

	Харагдсан бүгд үнэн л бол

	Хачин сонин юм үзэгдлээ.

	Ажилчид талхтай болж

	Асгарах хар цус адил.

	Арвин нефть урсана.

	Угсарсан галт тэрэг

	Усан онгоц харагдана.

	Усан онгоц бүхэнд

	Угсарсан галт тэргэнд

	Ув улаан манай одыг

	Улам товойлгон сийлжээ».

	Хариуд нь Жапаризе хэлэх нь:

	«Харин тийм байна.

	Хамгийн аятайхан харагдаж

	Ханашгүй сайхан сонстоно.

	Хүчирхэг ажилчин анги

	Хүчит гарынхаа гинжинд

	Энэ кавказ нутгийг

	Эндэлгүй хамгаалж байх шив.

	Тэргэл том саран

	Тэнгэрт хөвж байна.

	Тэртээ эрэг өөд цалгилах

	Тэнгисийн долгио мяралзана.

	Яг л ийм нэгэн шөнө

	Яг л ийм манантай үед

	Английн отряд биднийг

	Аюултайгаар буудаж алсан»

	 

	Даяар олны жаргалын

	Далбаа туг нь эв хамт

	Тиймээс ч ард түмэн

	Тэмцлийн шуургаар оволзож

	Эзэрхэг засгийн эсрэг

	Эгнээ зэрэгцэн босоход

	Эхэнд нь пролетари явлаа.

	Энгийн тариачид дагалаа.

	Тэнд орос нутагт

	Тэмцлээр тайжийг ташуурдахад

	Эрс хатуу зантай

	Эцэг Ильич байлаа.

	Энд дорнод хэсэгт

	Эд нар байлаа.

	Энэ хорин зургаа байлаа.

	........................................

	Тэнгэрийн өнгө цэнхэр

	Түүн дээрээ бүр ч цэнхэртэв.

	Андын эрхэм сүүдрүүд

	Аяаршсаар яриагаа зогсов.

	Чанх цээжээ буудуулсан ч

	Чамархай дундаа шархтсан ч

	Тэдний буцах зам нь

	Тэртээ Ахч-Куйме байлаа.

	Дуул, яруу найрагч минь

	Дуртай дуугаа дуул

	Дун цэнхэр огторгуй ч

	Дуу хүсэж байна.

	Дуулим их тэнгис ч

	Дуугаар цалгилж байна.

	Хорин зургаа байлаа тэд

	Хорин зургуулаа үхлээ тэд.

	 

	1924 он

	«Хорин зургаагийн тухай дууль» гэдэг найраглалаа Сергей Есенин 1924 онд, Бакугийн 26 комиссарын алагдсаны 6 жилийн ойгоор Баку хотод бичжээ. С. Шаумян, А. Жапаризе, М. Азизбеков, И. Флолетов зэрэг Бакугийн 26 комиссар нь зөвлөлт засгийн төлөө азербайжаны хөдөлмөрчдийн 1917-1918 оны тэмцлийг удирдаж байв. Тэднийг Ахче-Куйма, Перевал гэдэг хоёр өртөөний хооронд Туркменстаны элсэн талд эсерийн тусламжтайгаар английн интервентүүд хэрцгийгээр буудаж алсан билээ.

	 

	Орчуулсан М. Цэдэндорж

	
ЦЭЦГҮҮД

	 

	I

	Ханагар тал, төрсөн нутгаа

	Харахаас чи өнгөрсөөн гээд

	Хамаг цэцгүүд бөхөлзөн тонголзож, 

	«Хагацъя даа одоо» гэцгээж байна.

	Хайртан минь! Яая гэх вэ, яая гэх вэ!

	Ханатлаа та нарыг үзлээ. Газрыг үзлээ.

	Хар үхлийн энэхүү совинг ч

	Хайрлал энхрийлэл шиг хүлцэнэ би.

	 

	II

	Хаврын үдэш, цэнгэлт цаг.

	Хамаг цэцэг та нарыг би

	Хайрлахгүй байж яахин чадна.

	Хамт та нартай наргин цэнгэнэ.

	Манжхуй, хайдан шуугин наад!

	Миний сэтгэлд согог сууж.

	Миний сэтгэлд согог сууж.

	Манжхуй, хайдан шуугин наад!

	III

	Хонхон цэцэг ээ! Чиний гол

	Хүсэл сэтгэлд минь дуугаар жингэнэн

	Хонгор хайртын минь цэнхэр нүдийг

	Холын холд гэх нь энэ үү.

	Тэгж бүү дуул! Өршөө!

	Тэртэй тэргүй цээж минь шатаж

	«Дахин» гэзэгтэй толгой холбох

	Дурлал хайр ирсэн бололтой

	IV

	Цэцгүүд минь, миний сэтгэл хөрснийг

	Хүн бүхэн тааж мэдэхгүй

	Цэвдэг болсон тэрхүү сэтгэлийг

	Хэн бүхэн бүлээцүүлж чадахгүй.

	Алгаа тоссон хүн бүхэн

	Аюул зовлонг амсдаггүй шүү дээ.

	Дэнгийн эрвээхэйтэй адил би

	Дөл рүү тэмүүлэн нисэн түүнийг үнснэм.

	V

	Бутны цэцэгт дургүй би.

	Болбол тэднийг цэцэг гэхгүй.

	Эднийг хэдий уруулдаа хүргэдэг ч

	Эелдэг үгээр магтаж чадахгүй.

	Үндсээрээ газраас ургасан цэцгийг л

	Үнэхээр цэцэг гэж үзээд, 

	Умар зүгийнхээ цэнхэр цэцэг шиг

	Учиргүй их хайрладаг юм даа.

	VI

	Тэс модонд ч цэцэг байдаг:

	Тэд жимс болохыг зөгнөдөг

	Хар толбоор тэртээ дээрээс.

	Хур адил газар буудаг.

	Тэсийн цэцэг бол өөр хэрэг

	Тэд газрын цэцэгтэй адилгүй

	Газрын цэцэг бодистой салшгүй

	Ганц амьдрал, бие маань мөн.

	VII

	Хайрт минь өршөө намайг, өршөө!

	Хайхралгүй би юуг ч өнгөрөөгүй.

	Дайралдсан бүхнийхээ дотроос харин

	Давтагдашгүй юмыг л хайрлана би.

	Чи минийх биш, би чинийх биш ч

	Биднийг өөр хүмүүс залгавч

	Бидэнтэй тэд адилгүй шүү дээ.

	VIII

	Хайрт хүүхэн, төрсөн нутгаа

	Харахаас чи өнгөрсөөн гэж

	Хамаг цэцэг та нар

	Ханаран бөхөлз л дөө надад

	Үзэхээ байж! Яая гэх вэ!

	Өөр цэцэглэлтэд би бишрээд

	Өвч дэлхийн сайн сайхныг

	Үгээр магтахыг хүсэж байна!

	IX

	Цэцгүүд хүн биш гэж үү?

	Чи минь, үүнийг ойлгож үз!

	Оргүй үг энэ биш шүү!

	Ургамлын иш шиг биеэ ганхуулсан

	Аятай энэ толгой чамд

	Алтан сарнай биш гэж үү?

	Энэхүү хүн-цэцгүүд, наранд нарсанд

	Элгээрээ мөлхөнө ч, хөлөөрөө явна ч

	Х

	Орчлон дэлхийн энэхэн хязгаарт, 

	Октябрь сард юм сан тэр маань

	Тэгж цэцгүүд явахыг үзлээ.

	Тэгээд би сэтгэлээр уярлаа.

	Уулгалж тэд хоорондоо тулалдахад

	Улаан цэцгүүд авхаалжтай байлаа.

	Салхи шуурганд хиарсан ч

	Саарч огтхон ч шантраагүй.

	Самуунчдыг харж ниргэсэн билээ.

	XI

	Аравдугаар сар! Аравдугаар сар!

	Амь үрэгдсэн улаан цэцгүүдийг

	Айхтар их харамссан даа би

	Сарнайн толгойг болд хяргасан ч

	Сандарч би болдоос айхгүй

	Газар дэлхийн явдаг-цэцгүүд

	Ган болдыг ч цэвэрхэн хяргана.

	Ган болдоор онгоц хийнэ.

	Ган болдоор сууц барина!

	XII

	Дэлхий ертөнцөд амьдрах гэдэг

	Даяан хийх огт биш ээ

	Энэ ертөнцөд юм бүхэн

	Ээлжтэй хариутай гэж байна би.

	Ингэж би дуулж байгаагаас

	Энэ минь ч үнэндээ хэрэгтэй учраас

	Амраг хонгортоо өөрийн толгойг

	Алтан сарнай шиг тушаана би.

	
ОРОС НУТАГ

	 

	1

	Хотгор газар тосгон нуугдаж

	Хотолсон байшинг нь ой халхлаад

	Хонхор төвгөрөөр эргэн тойрон

	Хоосон агаар мэлтийн цэнхэртэнэ

	 

	Өвөл цагийн үдшийн бүрэнхийд

	Өлөн чоно талд улиад

	Орох наран гаднахыг шаргалтуулж

	Омголон морьд хашаанд хуухирна.

	 

	Модны хоорондуур цонхны гэрэл

	Маналзах шуургыг нэвтлэн шагайж

	Хожгор мөчрөн торны цаана

	Хожуул гишүү чөтгөр шиг үзэгдэнэ.

	 

	Харз бүр дээр илбэчин, шидтэн

	Хар шуламсаар биднийг айлгаж

	Харуй бүрийн манан дунд

	Хусны мөчир цантан унжина.

	 

	2

	Тэглээ ч уйтгарт эх нутаг минь

	Тэсгэлгүй хайртай би чамд

	Хаврын цагт түр зуур ч болсон

	Хангинах дуу чинь юутай сайхан!

	 

	Хадлан дээр үдэш орой

	Шунгинах шумуул сонирхон зогсоход

	Баян хуураа хөвүүд орилуулсанд

	Баахан охид бүжиглэхээр гарна

	 

	Хавирган сар шиг хөмсөг дороос

	Хар нүднүүд эсрэг ширтэлцээд

	Хачин сайхан аа, орос нутаг

	Хайрыг булаасан эх орон минь!

	 

	3

	Хамаг зовлон гамшиг зөгнөж

	Хар хэрээ сөөнгөтөн гуаглахад

	Харанхуй ой шуугин найгаж

	Хахсан хөөс нуураас цалгилаа.

	 

	Аянгын чимээ огторгуйг доргиож

	Аймшигт үүлс модонд орооцолдон

	Алтан оосорт гэгээн дэнлүү

	Агаар тэнгэрт чичрэн ганхлаа.

	 

	Аюулт дайнд эрсийг дайчлан

	Айл бүрийн цонхон доор

	Ам цаас наан зарлахад

	Амраг хүүхнүүд аялдан ориллоо.

	 

	Энгийн номхон тариачид цугларч

	Эрс зоригтой уйлж унжих ч үгүй

	Идэх юмаа савлан зэхээд

	Их ачаа даган хөдөллөө.

	 

	Тосгон дундуур шуугилдсан олон

	Товцог хүртэл тэднийг үдлээ

	Орос нутаг минь, эд нар л

	Онцын аюулаас чамайг аварна.

	 

	4

	Харь газраас сураг ажиггүй

	Хайрт хүмүүс маань яагаа юм бэ

	Халуун тулалдаанд үрэгдээ юү гэж

	Хамаг тосгоноороо шаналан хүлээхэд

	 

	Төгөл модонд хүүр ч ханхлах шиг

	Түдэлгүй бас яс ч цайрах шиг

	Гэтэл харин тосгонд алсаас

	Гэв гэнэт мэдээ ирлээ.

	 

	Тариачид эднийгээ мартсангүй

	Тахирласан захидал бүгдэд нь ирж

	Таньдаг тоот нь тэднийг нь үзэцгээж

	Тайтгарч нэг санаа нь амарснаа

	 

	Тавлаж бүр бататгах санаатай

	Тавьж хайрла төлгөө гэлцэн

	Тааварч эмгэнийд хуран цугларч

	Тариачдынхаа амжилтад баясан уйлцгаав.

	 

	5

	Хагалсан газрын хамарласан шороо

	Харахад уйтгартай ч юутай дотно!

	Хайрт үрсээ буурал эхчүүд

	Харуулдан хүлээх нь юутай сайхан!

	 

	Энх цаг, хадуур анжис чинь

	Эргээд та нарт ирнэ гайгүй

	Эхнэрийн нь царайны янз байдлаар

	Эрийн нь заяаг сонжин таахдаа

	 

	Уярсан хүүхнүүдийн ирээдүйд би

	Учиргүй их итгэхийг хүснэ.

	Урам зоригийг нь сэргээнэ гэвэл

	Ургамал болсон ч бэлэн байна.

	 

	Тэнгэрийн дуу, харанхуйгаас айхгүй

	Тэдний бодлыг би таалаа.

	Анжис дагасан тэдний дуу

	Аймшигт үхэл шоронг ч ялна.

	 

	Муруй бичигтэй энэ захидалд

	Муухай их итгэх юм тэд

	Гардаж түүнийг авна уу, үгүй юү

	Ган тайлах шиг нулимс асгана.

	 

	Эрчүүд эднийгээ дурсахын зэрэгцээ

	Эвэрч хатаагүй шүүдэр бөнжгөнөсөн

	Эрдэнийн сайхан хадлан тариагаа

	Эхүүн утааг нэвт хар аа даа.

	 

	Хайрт эх орон, гаслант нутаг минь

	Хамгаас урьд чамайгаа л гэх юм.

	Хаврын цагт түр зуур ч болсон

	Хангинах дуу чинь юутай сайхан

	Үхэрчин хүү Петя

	Үйлээ үзэж гэнэ ээ;

	Үнээг шилбүүрээр захирах

	Үнэхээр хэцүү хэрэг ээ.

	 

	Үнээ мал хэрвээ

	Үг мэддэг байсан бол

	Үхэрчин хүү Петя

	Үйл тамаа барахгүй сэн.

	 

	Үнээ мал бэлчээртээ ч

	Ус горхи руу буухдаа ч

	Үнэн голоор нь хэлэхэд

	Өчүүхэн төдий ч сэтгэхгүй.

	 

	Өмбүү гэж мөөрөлдөн

	Өлөн зулгаахаа л мэднэ.

	Үхэрчин хүү Петя

	Үйлээ үзэж гэнэ.

	 

	Нарлаг сайхан хавар

	Нарсны ёроолд суугаад

	Нойрон дундаа жуумалзан

	Гэрээ зүүдлэх сайхан.

	 

	Ганган сайхан таван сард

	Гацуур мод гөлөглөнө.

	Гайтай үнээний хүзүүнд

	Ган хонх уйлагнана.

	 

	Уран цэцэг ногоотой

	Уйлан инээн наадна

	Царсан ойн дотуур

	Цангинан жингэнэн дуугарна.

	 

	Үглэх дуунд нь дассан

	Үхэрчин хүү Петя

	Үргэлж хангинах чимээгээр

	Үнээ малаа андахгүй

	 

	Бүгдийг хурааж цуглуулаад

	Бушуухан гэр лүүгээ хөөнө.

	Алганы амт ч үзэхгүй, 

	Алдар хүндээ ч алдахгүй.

	 

	Үнээг шилбүүрээр захирах

	Үнэхээр сонин ажил.

	Шөнө ойн захад

	Сар хайхрахгүй нойрсоно.

	 

	* * *

	Харин зуны цагт

	Хав ид багатай.

	Хөх тариа соёолоод

	Хамаг ажил удна.

	 

	Хавь ойрд үзэгдээгүй

	Хачин зуншлагатай байж.

	Хөх тарианы түрүү

	Хунгийн хүзүү шиг дохилзоно.

	 

	Гай газар дороос

	Гахай модон дотроос

	Үхэрчин Петя үүрэглээд

	Үнээ нь тариа руу орчихжээ.

	 

	Тариачин эр үүнийг

	Таашааж үзэхгүй нь лав.

	Ташуур шууд далайгаад

	Татаад авчээ, нуруу руу нь.

	 

	Үнээг шилбүүрээр захирах

	Үнэхээр лайтай ажил.

	 

	* * *

	 

	Наргиан шуугиан дэгдээсэн

	Найман зулзаган чөтгөр шиг

	Навчгүй нүцгэн модтой

	Намар цаг ирлээ.

	 

	Угтах замын бургас

	Улиасны нойтон навчис

	Ууц нуруу, шилэн хүзүүг

	Уруу өөдгүй шилбүүрдэнэ.

	 

	Гачуур бут бүгдээрээ

	Гаталшгүй ус болчхоод

	Гутал хувцас авах юмгүй

	Ганцмөсөн норчихно оо.

	 

	Хэндээ зовлон тоочих вэ.

	Хэргээ алдсан хүн шиг боллоо.

	Хэлмэгдэж цочсон шувуухай

	Хээрийн ширэнгэ рүү нислээ.

	 

	Бие сэтгэлээр ингэж

	Бүтэн өдөр чичирнэ.

	Нугасанд хэлье гэтэл

	Нугас нисээд явчихжээ.

	 

	Царсанд хэлье гэтэл

	Чармаа нүцгэн болчихжээ.

	Үнээнд хэлье гэтэл

	Өвс чихэхээ л мэднэ.

	 

	Үхрийн хэвгийн зөрөг дээр

	Үхэрчин Петяг мэдэх амьтан

	Үнэндээ нэг ч байсангүй.

	Үнээг шилбүүрээр захирах

	Үнэхээр хэцүү ажил.

	 

	* * *

	 

	Саруул дулаан гэртээ

	Сайд болж гэмээж нь

	Сайхан байх сан гэж

	Санаархан боджээ, Петя.

	 

	Татвар хураах хугацааг

	Тав яв мэдчихсэн

	Хэнээс ч хэлэмгий амьтан

	Хэсэж тэнэж явахгүй юу.

	 

	Зууралдсан шавхайт намар

	Зуур замын донсолгоонд

	Мужийн зөвлөлд байдаг

	Морин тэргээр давхихгүй юу.

	 

	Адаг сүүлд нь Петя

	Аймшигт зүүд зүүдэлжээ.

	Болохгүй юм гэж байдаггүй.

	 

	Санасан ёсоор Петя хүү

	Сайд болчхоод гэртээ

	Савтай цайгаар дайлуулж гэнэ.

	 

	Сүүдэр газар цайлж

	Сүйх тэргээр морилно.

	Энэ ертөнцөд Петя шиг

	Эрхтэй хүн байсангүй.

	 

	Хэргэм ямба гэдэг

	Хэзээнээс зүгээр олддоггүй:

	Ядаж татварын хугацаа

	Яг мэдэлгүй болохгүй.

	 

	Хай даа цайлах сайхан.

	Хачиртай бол бүр ч амттай.

	Харин олныг журамлах гэдэг

	Хавьтсан хүн чадахгүй ажил.

	 

	Хууль зүй мэдэх хэрэгтэй.

	Хаанаас Петяд тийм юм байх вэ.

	Мужийн зөвлөлд мань хүн

	Муусайн бурхан хадгалсаар

	 

	Бороо шороо ч хайхрахгүй, 

	Босохтойгоо зэрэг л

	Зөвлөлийн байшин тойроод

	Зөндөө амьтан шавна.

	 

	Манайхан нүцгэн хойно доо.

	Маргааш болов уу, үгүй юү

	Талх тариа нэхнэ.

	Танхим барихыг шаардана.

	 

	Ямар хүн эдэнд

	Ярьж зөвлөсөн юм бол?

	Яагаад эдэнд трактор

	Яриагүй хэрэгтэй болов оо?

	 

	Мань Петя яаж мэдэх вэ?

	Мал хариулдаг жаал шүү дээ.

	Нарт ертөнцөд ганцхан

	Нарийн шилбүүр л мэдэх хүн.

	 

	Олон хүн осолтой

	Орилон хашхиран түрхэрнэ.

	Үнэн хэрэгтээ тэд нар

	Үнээнээс доор санагдав.

	 

	Саваагүй ийм амьтадтай

	Сайд байх шал дэмий.

	Гэтэл Петяг нэг өдөр

	Гэдэс, заамнаас чирч

	 

	Сүйх тэргэнд хаяад

	Сэгсэрч гарч гэнэ ээ.

	.................................

	Ашгүй тэгээд Петя сэрж.

	Амьдрах гэдэг юутай сайхан!

	 

	* * *

	 

	Тэр дороо босож гэнэ.

	Тэнэгэр сайхан өдөр байж.

	Ширэнгэ ойн зүгээс

	Сэрүү татан сэнгэнэнэ.

	 

	Хэдий зүгээр ч гэсэн би

	Хэргэм ямба хүсэхгүй гэж

	Хэдхэн үг үнээндээ

	Хэлж гэнэ Петя хүү.

	 

	Дэрвэгэр сайхан хус мод

	Дээр нь мөчрөө хавиралдуулан

	Нулимс юугаа мэлтгэнүүлэн

	Нуулгүй ингэж хэлж өгчээ:

	 

	«Хүн бүрд үлгэр болох

	Хүнд ажил байдаг юм.

	Харин Петя чи

	Хамгаас урьд пионер бол!»

	 

	* * *

	 

	Сэрүү татсан намрын цагт

	Сергей Есенин миний бие

	Сүрхий дүрсгүй жаалуудыг

	Сүрдүүлэх үлгэр үүнийг бичлээ.

	
АННА СНЕГИНА

	 

	1

	«Манай Радово тосгон

	Магад хоёр зуун өрхтэй

	Тоорой модон цэцэрлэг

	Тойруулж нэлд нь суулгасан

	Ус ойгоор тэгшхэн

	Ургац бэлчээр жигдэрсэн

	Хүний хүүгийн сэтгэлд

	Хүсэл төрүүлэх нутаг.

	 

	Талаар юманд оролцолгүй, 

	Тансаг жаргалтай явцгааж

	Тариа будаа элбэг дэлбэг

	Тарган цатгалан байлаа бид.

	Манайхан баяр ёслолоор

	Мах идээгээр зочломтгой.

	Цагдагч тэгээд айлчилж

	Цаддаг байсан гэнэ лээ.

	 

	Татвараа цагт нь төлсөөр атал

	Тачигнасан ширүүн ахлагч

	Тариа будаа нэмэрлэж

	Тампуу тампуугаар нь авна.

	Энэ бүгд маань бидэнд

	Эрхэм чухал хэрэгтэй ч

	Энгийн ард бид

	Эздийн хуулийг л дагана.

	 

	Нүгэлтэй амьтан хүн гэдэг.

	Нүд нь заримдаа шүд болно.

	Залгаа суугаа Криушийнхэн

	Занаж биднийг илүү үзнэ.

	Амьдралаар тэд дорой

	Айл бүрийн хэрэгцээг

	Адасга болсон хоёр мориор

	Анжис чиргүүлээд яаж хангах вэ.

	 

	Голж шилэх нь байтугай

	Голтой л яваа нь зол.

	Бидний модноос тэд

	Битүүхэн бас чирнэ.

	Тэгж явахад нь бид

	Тэднийг нэг барьчхаад:

	Сүх барин тэмцэлдэж

	Сүртэй юм боллоо.

	Хүчээ үзэн тэмцсээр

	Хүний аминд хүрлээ.

	 

	Ам нээн хашхирах зуур

	Ахлагчийг шууд алчихлаа.

	Өргөн цуглаан хийж

	Өөрийн, хүний арвыг

	Гавлаж гинжлээд, Сибирь тийш

	Гаргаж өгсөн юм тэднийг

	Гайны энэ явдлаас хойш

	Гарз, гал гэхчлэнгийн

	Гамшиг зовлонгоос гурван жил

	Гарч чадахаа байлаа»

	Уйтгарт энэ яриаг

	Уйгагүй дэлгэсэн улаачтай

	Радово нутагт тэгэхэд

	Амрахаар би явлаа.

	Дандаа гэмгүй хүмүүс

	Далайсан гарт өртөх

	Дамын хүнд ашигтай

	Дайнд цөхрөнгөө бараад

	Том худалдаачид, баячуудын

	Тоглоом болсноо мэдэж

	Үхэр буунаас хагацан

	Үзгээр тэмцэхээр шийдээд

	Хуйтай винтовоо орхиж

	Хуурамч бичиг бэлтгэн

	Арван долоон оныг

	Амдаж угтсан минь энэ ээ.

	 

	Эрх чөлөөний шуурга

	Ид дундаа оволзож

	Эх орныг минь тэгэхэд

	Эзэгнэж байлаа, Керенский.

	Даамай зальт хөрөнгөтнүүд

	Дайныг ялтал дуустал гэж

	Далай олныг үхэл рүү

	Далайлган хөөж байлаа.

	Тэгсэн ч би хөдлөлгүй

	Тэр сүрт нижигнээн дунд

	Тэсийн өөр авьяастай

	Тэргүүний оргодол явлаа.

	 

	* * *

	 

	Тэртээ тосгоны дээрээс

	Тэргэл саран шаргалтаад

	Тэрэгний хонх жингэнээд

	Тэндээ л аятайхан зам.

	«Зам даа манай Радовын

	Зах нь энэ харагдлаа.

	Зан муутай сэдрэгнүүдийг

	Заавал чаддаг зам даа.

	Та тэгээд надад

	Таарч тохирохоор өгвөл

	Ийм хол явлаа гэж

	Илүү мөнгө авахгүй

	Тээрэмчийнд бууна гэл үү?

	Тээр тэнд... харав уу»

	......................................

	«Дөчин төгрөг болох уу?»

	«Дөнгөж энэ гэж үү»

	«Ахиад хорийг нэмье»

	«Арай л бага байна»

	Гуниггүй залуу вэ гэтэл

	Гучин настай юм санжээ.

	— «Өвгөөн чи яаж байна.

	Өдий их авахад

	Өрөвдөх сэтгэл төрөхгүй ээ?»

	Өнөөх маань өөдөөс хариулсан нь

	— «Өнөө жил ургац муу.

	Өөр задгай байвал

	Өгч хайрла хэдийг

	Өөрийн чинь алдрын төлөө

	Өглөөний нэрлэгнээс балгая...»

	Тэрэгнээс буугаад би

	Тээрэм дээр ирлээ...

	Гэрэлт цох шаваад

	Гэгээ татна гадуур

	Гэрийн эзэн тээрэмч

	Гэнэтийн баяраас болоод

	Холбох үгээ олохгүй:

	— «Хонгор минь чи мөн гэж үү?

	Хөрж даарч зүдрэв үү

	Хөгшөөн чи бушуул!

	Хурдан ширээ зас

	Хуушуур, цай авч ир» гэнэ.

	 

	Хаврын адаг сард

	Халууцахаас биш даарахгүй.

	Хамаг үдэш намуухан

	Хачин сайхан байлаа.

	Тээрэмч өвгөний тэврэлтэд

	Тэнэг баавгай ч орилох вий.

	Тэглээ ч гэсэн танилтай бол

	Тэвдэх цагт хэрэгтэй юм.

	«Хаанаас яваа вэ? Удах уу?»

	«Харин ээ, жил хэртэй болох байх»

	«Зугаалаад бай тэгвэл

	Зун болоход мөөг жимс

	Зөндөө ургана манай энд.

	Зэрлэг шувуу ч бас бий

	Зэгстэй газар бишгүй дээ

	Дөрвөн жил бид чинь

	Дөрөө нийлүүлсэнгүй шүү дээ...»

	.......................................

	.......................................

	Цадтал бид ярилаа

	Цайгаа ч ууж барлаа

	Үстэй дээлээ нөмрөөд

	Өвснийхөө саравчийг чиглэж

	Цэцэрлэг дундуур явахад

	Цэцгээр нүүр шавхуурдана.

	Хуурай бургасан сүлжээтэй

	Хуучирч муудсан хашаа

	Сэргэсэн нүдэнд тусах нь

	Сэтгэлд яасан дотно вэ.

	Цаадах явган хаалган дээр чинь

	Цагаан нөмрөгтэй бүсгүй

	Цаанаа л нэг эелдэгхэн

	«Чадахгүй» гэж билээ надад

	Тэгэхэд би дөнгөж

	Арван зургаатай байсан юм

	Дотно хэвээрээ өндийсөн ч

	Дотроос энэ минь арилаагүй ээ

	Олны ам муугаас биш

	Одоо ч бид хэвээрээ.

	«Хар үүрээр хөгшин маань

	Халуун бин хайраад

	Сэрэхийг чинь хүлээж байна.

	Сергей минь чи босооч!

	Өдий төдий шувуу

	Өчигдөр би намнаснаа

	Газрын эзэн Снегинад

	Гайхуулж одоо аваачна»

	 

	Амьдралын өглөөтэй мэндлэхээр

	Аажуухан босож гарлаа

	Алимын цагаан моносноос

	Арилсан шүүдэр савсана

	Алтан дэлхий

	Түүн дээр хүн

	Амьдрах гэдэг юутай сайхан.

	Гэтэл энэ дайн

	Гэмгүй улсыг зэмдэглэж

	Хэчнээнийг нүхэнд булна вэ

	Хэдийг дахиад булах бол гэхээс

	Шанааны булчин зангирч

	Шазав татав чичирнэ.

	 

	Тав арван мөнгөнөөс

	Тамлаж биеэ зэмдэглэх

	Гутамшгийн муу дайнд

	Голтой л байвал явахгүй

	 

	— «За сайн уу? эмгэн!

	Задгай дутуу өгчээ» гээд

	Хахаж цацан ханиалгахад

	Хариуд нь хөгшний хэлсэн нь:

	«Хэрэг биш болоод

	Хэцүү цаг иржээ

	Хөдөө нутагт харчууд

	Хөлсөө урсган тэмцэлдэж

	Тосгон тосгоноороо талцаад

	Толгой түрүүгүй балбалдана:

	Манайхан өнөө дайрвал

	Маргааш Криушийнхэн довтолно.

	Энэ бүхэн чинь тэгээд

	Эзэнгүй засгийн харгай гэнэ.

	Хаан эзнээ хөөчхөөд...

	Харц ард бидэнд

	Хамаг гай ирэх нь энэ.

	Засангийн шоронг нээж

	Зандалчдыг сулласан хойно

	Замын дагуу тэд

	Заавал дээрэм хийнэ.

	Энэ Криушийнхнийг хар.

	Ээлж ээлжээр нь хориуштай

	Эдэлгээгүй хулгайч улс

	Эргээд ирсэн байна.

	Тэдний Прон Оглоблин гэж

	Тэвчихийн аргагүй архичин.

	Тэгээд бас зодоочин

	Түүнд ер нь сайн юмгүй

	Хар нүдээ хуулаад л

	Хамгаар хэсэж архидна.

	Гуйланчлалд оруулсан дайн

	Гурав дахь жилдээ явахад

	Гэгээн цагаан өдөр

	Гэмшиж хүмүүсээс зовохгүй

	Ангуу сүхний аагаар

	Ахлагчийг цавчсан хүн

	Одоо ийм булай явдал

	Ойр холгүй түгж

	Орос нутаг балраад

	Орох газаргүй болох нь

	 

	Улаачийн яриаг санаад

	Урт таягаа авч

	Урьдын танил тэдэнтэйгээ

	Уулзаж ярихаар гарлаа.

	Алхах замын урдаас

	Аяны хөнгөн тэрэгтэй

	Ардаг тарган морьдоор

	Атар газрыг онгилуулсаар

	Тээрэмч өвгөн над руу

	Тэвдэн довтолж ирээд:

	«Жаахан хүлээ, Сергей минь!

	Жолоогоо засчхаж байгаад

	Сонин хачин юм

	Сонсгож өгье чамд:

	Би Снегинагийнд очоод

	Бие биеэ мэдэх юм чинь

	(Арван жил болоход

	Ам мурийж үзээгүй юм)

	Над дээр хотоос нэг

	Наргиантай залуу ирээд гээд л

	Наян үгээ дэлгэх гэтэл

	Хатан Снегинагийн охин

	Хадамд очсон Анна:

	«Нөгөө нэг шүлэгч үү? гэж

	Нүүр лүү ширтэн асуув.

	«Нүгэлтэй сайн таалаа»

	«Цайвардуу үстэй тийм ээ?»

	«Цайвар, цайвар, тийм»

	«Атираатсан үстэй, тийм ээ?»

	«Аргагүй л хөгжөөнтэй хүн дээ»

	«Хэзээ ирээ вэ тэр?»

	«Хэдхэн хоногийн өмнө»

	«Одоо яана аа, ээж ээ

	Осолгүй мөн байна.

	Тээр жил хөөрхий

	Тэр надад дурлачхаад

	Тэгж наргиж явсан юм.

	Тэгэхдээ хүүхэд байсан сан

	Одоо бол тэр чинь

	Олон юм биччихсэн

	Овгор зохиолч хүн

	Очиж та урихгүй бол

	Орж ирэхгүй байх...»

	 

	Энэ тухайгаа чи

	Эртний хэлж л байхгүй гээд

	Буурал тээрэмч над руу

	Булай хөөртэй ширтэж

	«Бусдыг нь дараа болъё

	Буцаж ирэхлээр чинь ярья» гэв

	 

	Тал дундуур Криуш тийш

	Таягаар ногоо ширвэн

	Тааваар алхаж явахад

	Тамлаж зовоох юмгүй:

	Тансаг үнэр ханхлан

	Тархи толгой мансуурна

	Танхил бүсгүйтэй наргивал

	Таатай сайхан санагдана

	 

	* * *

	 

	За Криуш энэ байна...

	Захын байшин харагдлаа.

	Энд, гурав дахь жилдээ

	Эргэж ирлээ, би.

	Голт борын цэцэг

	Гоёхон гэгч найгана.

	Ганц муу байшинд

	Галын зуух, ханз

	Новшноос өөр юмгүй

	Нохой нь ч огт хуцахгүй

	Нөгөө Проны гадаа

	Нөхөрсөж харчуул цуглаад

	Хонь малын ханш

	Хот газрын сонин

	Шинэ хуулийн тухай

	Шимтэй гэгч маргана.

	«Сайн байцгаана уу?»

	«Сайн анчин сайн уу?»

	Санаа амар амьтан

	Суу чи наашаа.

	Тариачин хүний амьдралтай

	Танилцуулж өгье чамайг

	Нэрт сайдуудыг таних уу, 

	Нийслэлээр сонин юутай?

	Нударган дор өссөн

	Нэртэй улс, гэлээ ч

	Нэг талынх болохоор

	Нэрмэж намайг хөөдөхгүй

	Алдар гавьяагаа магтаж

	Арчаагүй зан гаргахгүй

	Амиа бодон тавихгүй байх.

	Айлчилж биднээр явахдаа

	Авхаалжтай гэгдсэний хэрэг юү вэ

	Эзэд ноёдын газрыг

	Эргүүлж өгөх нь үү, үгүй юү?

	Байз та нар хүлээ.

	Бас л цаг нь болоогүй гэж

	Бархирах юм эд чинь

	Бид тэгвэл юуны төлөө

	Биеэ дайнд сэглэв ээ?» гээд

	Хүн бүхэн гунигтай

	Хүч муутай инээмсэглэж

	Эгц над руу ширтэхэд

	Элдвийн бодолд автан

	Эвтэй хариу ололгүй

	Өндөр шат чичрэх шиг болж

	Өнөөдүүлийгээ «Ленин гэдэг чинь

	Хэн бэ?» гэлцэн шуугихад

	Хариуд нь би аяархан;

	— «Тэр чинь та нар» гэснээ

	Тэр чигээр нь санаж байна.

	Цуу үгс ярилцсан

	Цуглаан маргаан ихэдлээ.

	Чавганц маань тэр тухай

	Цугийг над дамжуулна.

	 

	Ангаас нэг ирээд

	Амрахаар хэвтэх гэтэл

	Намгийн чийгтэй манан

	Намайг хорлосон байж:

	Хамаг бие заралзаж

	Халуун гал шиг шатлаа.

	Ханиад ингэж хүрээд

	Ханзан дээр дөрөв хонолоо.

	Уймар болсон тээрэмч

	Ухаан алдталаа айж

	Ухас хийж гүйлгээд

	Уриад ирж, нэг хүн.

	Цагаан хувцастай хүний

	Царай зүснээс зөвхөн

	Шантгардуухан хамрыг нь л

	Шаналах зуураа харлаа.

	Тав дахь өдрийн орой

	Тарчилж зовох нь намжиж

	Тархи толгой хөнгөрөөд

	Тавигдаад ирэхийн үед

	Сайхан арчсан шалан дээр

	Салганасан хөлөөр гишгэтэл

	Хөлийн чимээ сонсогдож

	Хөгжилтэй цээл хоолой;

	«Сайн байна уу, эрхэм ээ?

	Салж явснаас хойш

	Удаан хугацаа өнгөрсөн ч

	Уулзах цаг байдаг байж

	Ижилсэж өссөн би чинь

	Ийм хатагтай болчхоод

	Их шүлэгч тантай

	Ингэж учирдаг байж.

	......................................

	Хамт жаахан сууя

	Халуун тань намжив уу?

	Хачин өөр болжээ та.

	Халуурч хэвтэх хооронд чинь

	Харамсаж би санаа алдлаа.

	Хар багын маань явдал

	Харзны ус шиг хүйтэн болж, 

	Хаалганы дэргэд бид хоёр

	Хамаг алдрыг мөрөөдөн

	Хамт зэрэгцэн суух

	Хачин дуртай байдаг сан...

	Хав хүслээ та хангаж.

	Харин би л ганцхан

	Хадамд очсоноос болоод...»

	 

	* * *

	 

	Би үүнийг нь сонсоод

	Битүүхэн, нүүрийг нь ажиж

	Битгий та, боль!

	Бидний тэр явдал

	Өнгөрсөн гэхийн оронд

	Өөр юм донгосож:

	«Тийм ээ, ... тийм байсан юм.

	Түүнийг би санаж байна.

	Та суу л даа гэмгүй

	Таатай байна надад

	Архиныхаа мухлагуудаар

	Алдаршиж цуурайтсан оросыг

	Тал нутгийн цыгануудын

	Тархи сэтгэлийн гунигтай

	Тааруулж шүлэглэсэн тухайгаа

	Танд уншиж өгье:

	Та ер нь ингэхэд

	Тартагтаа тулж гүйцэж

	Таны согтуурч агсамнадаг чинь

	Тарж бүр дэлгэрсэн

	Талаар энэ явдал чинь

	Тун харамсалтай санагдана.

	Та яачих нь энэ вэ, 

	Тайлбарлаж над ярь л даа.

	— «Тэглээ гэж мэдэхгүй»

	— «Тэгвэл хэн мэдэх юм бэ?»

	— «Тэвэрч өсгөснөөр нь бодвол

	Тэр эх л мэдэх байх»

	— «Алиалаад битгий байгаач»

	— «Анна минь та ч гэсэн»

	— «Хайрлаж явдаг хүнтэй юү?»

	— «Харин тэр чинь л үгүй дээ»

	— «Хаа ч хүрье гэсэн

	Хамаг юм чинь бүрэн байхад

	Хайран залуу насаа

	Хайхрахгүй ингэж явах

	Хачин хэрэг байна даа...»

	Тэнгэрийн хаяа бүрийгээд ирлээ...

	Тэгэхэд би яах гэж

	Түүний бээлий, алчуурыг

	Тэмтэрч байснаа мэдэхгүй юм.

	...............................................

	...............................................

	Алман саран туяагаараа

	Алиалан наадан инээнэ.

	Арван зургаан насныхаа

	Амтанд бид орчхоод

	Харах нүд хөдөлгөөн

	Хачин таавраар бялхаж

	Хаяарах үүрийн гэгээнээр

	Хагацаж сая саллаа...

	 

	Заавал бидний дайрдаг

	Залуу нас сайхан юм.

	 

	* * *

	 

	Үгүй, энэ тээрэмчийг!

	Үнэхээр ажилгүй амьтан

	Үнэн сэтгэлтэн байгаа юм шиг

	Үргэлж бичиг зөөнө

	«Хамгийн дотно найз минь

	Халуун баяр хүргэе!

	Одоохон ирэхийг урьсан

	Оглоблин Прон» гэжээ.

	 

	Яваад очлоо, Криуш руу

	Яльгүй согтуу Оглоблин

	Яг үүдэндээ зогсчхоод

	Ядуурч хоосорсон олонд

	— «Шавжийн төрөлтнүүд ээ!

	Шалавхан бүгдээрээ Снегинад

	Шан хөлсгүй, газраа өг гэж

	Шаардаж очих хэрэгтэй»

	Тэгэнгүүтээ намайг харчхаад

	Тэгвэлсэн хоолойгоо султгаж:

	— «Тариачид бас л түүхий байна» гэж

	Тачаадсан янзтай хэлэв.

	 

	— «Яах гэж намайг дуудаа вэ?»

	— «Ямар тарьж хадах гэж үү.

	Яаруухан Снегинад хоёул

	Явж очоод... гуйя...»

	 

	Яс нь арьстайгаа хатчихсан

	Яндан морь хөллөлөө.

	Байлаа гээд нэмрээр бага

	Байхгүй гээд гарзгүй адгуус

	Байн байн бүдрэн гэлдэрнэ.

	Бартаатай газар, жалганд

	Байгаад л тэргээ түрж

	Бачимдаж явж ирлээ.

	Урагшаа жаахан суусан

	Урлаг сайхан байшингийн

	Урдах цэцэрлэгийн хашаанаас

	Ургамлын үнэр анхилна.

	Тоос шороогоо гүвсээр

	Товгор довжоо руу ойртоход

	Тольтой явдлын тухай

	Тогтуун зөөлөн яриа

	Тодхон гэгч сонсогдоно.

	— «Одоо тэр чинь нэгэнт хүүр...

	Орилоод орилоод нэмэргүй..

	Орох хаалга дуугарлаа.

	Оо энгэсгээ тавь...

	Онгойлгож өгье би...»

	 

	Олиггүй цонхигор эхнэр

	Оньсоо мулт татлаа.

	Орж ирүүтээ Прон

	Олон юм ярьсангүй

	— «Одоо өг... гээд шууд

	Гар хөлийг чинь үнсэх гээгүй

	Газраа шаардаж байна» гэв.

	 

	Энэ сүртэй яриаг

	Эхнэр дуугүй сонсоод

	Ээлжээ болоход над руу

	Эргэж хараад хэлсэн нь

	— «Ойртож наашаа суу...

	Охинтой уулзах хэрэгтэй юу?

	Одоохон би дуудъя...»

	Үйлтэй тэр цагийг

	Үргэлж санасаар явлаа ч

	Үүний царайг одоо

	Үзэхэд бэрхтэй байлаа.

	Гай зовлон учирсанд нь

	Гар биеэр туслах гээд

	Ганц ч үг дуугарсангүй

	— «Боряг минь алчхаж...

	Больцгоо! Та нар яв!

	Эр нөхөр минь үхчхээд байхад...

	Энд та хэсэж явдаг...

	Адгийн муу хулчгар

	Аймтгай амьтан байна!»

	 

	Арай дэндүү дайрсан юм.

	Алгадуулсан юм шиг ичихдээ би

	«Аюул зовлонд эд учраад

	Аргагүй байгаа юм байна

	Алив Прон явъя

	Архины мухлагт очъё» гэв ээ.

	Аагим зуны халууныг

	Ан хөөж өнгөрөхдөө

	Аннаг бүр мартлаа.

	Намгийн шувуу хавтгаалж харин

	Намайг төлөөлөн орилно.

	 

	Хөвч ойгоор хучигдмал гэлээ ч

	Хөөрхий орон чинь ядуу байна даа.

	Харин энэ зун

	Хаврын шөнө шиг

	Уулын толгой цантаж

	Униар манан суунаглаад

	Улиасны навч шарлаж

	Усны шувуу буцах нь

	«Туулай агнах цаг

	Тун удахаа байлаа» гэж

	Тээрэмч өвгөн л ганцхан

	Тэсэж ядан баярлана.

	Ааглаад байгаа уйтгарыг

	Арилгах юмгүй над шиг хүнд

	Ан хөөж явах гэдэг

	Аятай зугаатай хэрэг.

	Орой болохын хэрд

	Ороод ирлээ, Прон:

	— «Онцын сонинтой, нөхөр минь

	Огтын шинэ засаг

	Олны хүслээр тогтлоо

	Ой тайга, газар

	Одоо биднийх боллоо.

	Орост Зөвлөлүүд мандаж

	Оройлогч нь Ленин болж

	Аятайхан юм болж байна.

	Аргагүй л эхлэлт мөн дөө

	Ах маань үүнийг сонсоод

	Айж сандарсныг яана.

	Харин найз минь би чинь

	Хачин баяртай явна

	Харж байгаарай, та нар

	Хамгийн түрүүнд би

	Харьяа тосгоныхоо тариачидтай

	Хамтын Коммун байгуулна»

	Ах нь гэж Проны

	Адгийн муу хүн.

	Аюултай цаг болоход

	Айх зусардахыг нь яана.

	Үүнтэй адил амьтдыг

	Үзэлгүй л яах вэ, та нар

	Үргэлж худал ярих

	Үйлтэй улс, эд нар

	Орос японы дайнд

	Олсон хоёр медальтай

	— «Аймшигт Ляояны10 тулалдаанд

	Алдраа гайхуулсан над» гээд л

	Архины мухлагт ороод

	Ам мэдэн хашхирна.

	Архи галзууртал ууж

	Артурын11 усан буудлыг

	Алдсан тухай бурж

	Аандаа байгаа хажуудахыгаа:

	— «Аль вэ, хонгор минь сонс!

	Аюултай явдал болсон юм.

	Архинд согтсондоо ч бус

	Алтан дэлхийд Ляоян л

	Алдрыг минь ганцаараа мэднэ»

	Эвтэйхэн амьдрал эрэгч

	Эднийг бүгд мэднэ.

	Эздийг зөвлөлөөр сольсон тухай

	Эхний мэдээ сонсов уу, үгүй юү

	Энгэрийнхээ медалийг нууж

	Нэрд гарсан баатар шиг

	Нерчинск, Туруханы цөллөг гэж

	Нэг их сүр бадруулан

	Нэмж давслан чалчина.

	— «Залуу байна аа, та нар

	Залхаж үзлээ, ах чинь

	Гэлээ ч гэсэн бид

	Гэнэдэж сандарч яваагүй...» гээд л

	....................................

	Мянга түм давтана

	Медаль үгэнд нь хангинана.

	Тэр дүүгээ уурлуулж, 

	Тэмцэлдэж маргана хоёулаа

	Тэглээ ч гэсэн Прон

	Тэндхийн эзэн Снегинаг

	Тэвдүүлж юмыг нь хураахад

	Тэргүүний эгнээнд явжээ.

	 

	Тэгж довтолсон юманд

	Тэвдэж яарах гай бий

	«Өгч байгаагаас хойш

	Өнөө л бүгдийг нь дуусгая» гээд

	Өнөөдүүлийг чинь хүнтэй малтай нь

	Өөрийн юм шиг хамжээ.

	 

	Хөгшин болсон тээрэмч

	Хүүхэн эхнэр хоёрыг

	Хөөрхийлж гэртээ авчраад

	Хүний ажилд намайг

	Хүчээр оролцуулсан хэрэг.

	Ингэж би дахин догдолж...

	Ижилдэж байсан хүнтэйгээ

	Энэ тэрийг ярилцсаар

	Эвтэйхэн үүр цайлгалаа.

	 

	— «Та намайг уучлаарай

	Танд би буруутай...

	Талийгаач болсон нөхрөө

	Тархиа мангууртал санах юм...

	Тэгэхэд би таныг

	Тэнэг юм шиг доромжилсон...

	Тэгэхдээ бас учиртай юм шүү

	Түүнийг тачаалын гэм гэдэг

	Амжиж би тэгээгүй бол

	Аль хавраас эхлээд

	Аятай цэнгэл эдлэх нь...

	Аргагүй байсан, гэхдээ

	Архины хоосон шил шиг

	Адаг сүүлд нь хаягдаж

	Ачит эгчээ гомдохоос

	Айсан юм даа би...

	Тийм ч учраас бид

	Тэгж уулзаж...ер нь

	Тэгэхийн хэрэггүй харин

	Тэвчих ёстой байлаа...»

	 

	— «Ядуурч хоосорсон гацаагаа

	Яльгүй ч гэсэн харамсахгүй юү?» гэж

	Яриагаа өөрчлөөд би

	Яг нүүрийг нь ширтэхэд

	Анна таг дуугүй

	Ар тийшээ налсхийж

	Аймаар хачин уйтгартай

	Ажиглаж билээ, доошоо...

	......................................

	— «Тэнгэрийн хаяаг хараач...

	Түймрийн гал шиг улайгаад

	Тэртээ өнгөрснийг санагдуулна.

	Тэр маань чухам юу сан билээ?

	Тэгнэ ээ... нээрээ тийм л дээ...

	Хамт бид суухдаа...

	Хагацаж чадахгүй үүр цайлгадаг

	Хар багын маань явдал

	Харин тэгэхэд ганцхан

	Хайлган намар байгаагүй...»

	Намайг дараа нь эелдэгхэн

	Нарийхан гараараа дохиж

	Нарийлж хичээсэн шинжгүй.

	— «Нойрсох цаг болжээ...» гэв.

	...............................................

	Харанхуй болоход тэд маань

	Хаашаа ч юм бэ явчхаж

	Хагд бүрхсэн талд

	Хаанаас зам мундах вэ.

	Тэгээд би Петер лүү

	Тэр чигээрээ явсан юм

	Тэгэхэд Прон яасан

	Тэр бүхнийг санахгүй байна.

	Энэ хүнд жилүүдэд

	Эр цэргийн хүмүүс

	Эзний орд харшийг

	Эзэмшиж байсан болохоор

	Энгийн яриа, хараал

	Энд бишгүй л сонсогдоно.

	 

	Та нарын гавьяагаар

	Тал нутаг цэцэглэлээ!

	Тарлан нүүртэй ядуучууд

	Тал талаасаа цуглараад

	Тамбов нутгийн бүжгийг

	Төгөлдөр хуураар тоглож

	Төс тариа овьёосоо, 

	Тариачин эр худалдаж

	Тамхиа ороож суухдаа

	Танц аялдаг хөгжмөөр

	Танго сонсдог боллоо.

	Тарчиг цагаас болоод

	Тариачны орлого нэмэгдлээ ч

	Тайтгарч сэтгэл нь ханахгүй

	Татвар төлөхөөс хойш сууж

	Таатай сайн дугуй авахыг

	Тархиа эргэтэл бодно.

	 

	Жил сар өнгөрөх бүр

	Жирийн тариачид баяжих гэж

	Хаант засгийн мөнгийг ч

	Хав дарсаар байлаа.

	Хонь мал, газрыг

	Хувьдаа өмчлөгч эд

	Хоёрхон зуутын төлөө ч

	Хонгоо хайрлахгүй улс.

	 

	Гэмгүй хүмүүсийг шоолж

	Гингэнэж гоншихоо больё

	Өнөөх Проны тухай

	Өвгөн тээрэмчийн бичсэнийг

	Өнөөдөр би авлаа.

	— «Сайхан санаат Сергей минь, 

	Сайн байна уу чи?

	Зугтаж явснаас чинь хойш

	Зургаан жил өнгөрлөө.

	Хавар болохын үеэр

	Харагдаж үзээч наашаа

	Харандаа цаасаар бичишгүй

	Хачин сонинтой сууна.

	Ард олны аж байдал

	Амгалан сайхан боллоо.

	Хориод оны үеэр

	Хөөрхий Оглоблин алагдсан

	Ховч хүмүүсийн гай биз

	Хэцүү байна даа, Орос...

	Зандалчин Деникиний отряд

	Залгаа Криуш руу дайрч

	Ташуурын сур исгэрээд

	Тачигнаж гарлаа, казакууд

	Тэгэхэд л муу Проныг

	Тэмтэрч орхисон гэнэ билээ.

	Ах нь харин өвс рүү

	Амь зулбан шургаж

	Аль хэдийн казакууд

	Арилсан хойно гарчхаад:

	— «Уг нь би гавьяагаараа бол

	Улаан од зүүх ёстой» гэж

	Ууж согтоод бас л

	Уухилж давтсан хэвээр.

	Диваажин хэдий биш ч гэсэн

	Дэлгэр сайхан амьдарч байна.

	Дээр гарсан насыг минь бодоод

	Дэргэд нэг ирж үз...

	 

	* * *

	 

	Ингээд би дахин

	Ээлжит аяндаа гарлаа.

	Ид зуны цаг

	Ээлтэй сайхан зам

	Тэртээ тосгоны дээрээс

	Тэргэл саран гэрэлтэж

	Тэрэгний хангинах дуу

	Тэндээ л нэг аятайхан

	Өндөр худаг цамхгууд

	Өргөн зам, хашаа

	Өнгөрч цувран хоцорно.

	Өрц зүрх минь хуучнаараа

	Өнийн юмыг санагдуулан

	Өөрийн эрхгүй цохилно.

	Тэгж би дахин

	Тээрэмч өвгөнийдөө буулаа.

	Гэрэлт хорхой шаваад

	Гэгээ татна, гачуур

	Гэрийн эзэн тээрэмч

	Гэнэтийн баяраас болоод

	Холбох үгээ олохгүй

	— «Хонгор минь чи ирэв үү?

	Хөрж даарч зүдрэв үү?

	Хөгшөөн, чи бушуул!

	Хурдан ширээ зас

	Хуушуур цай авчир!

	За Сергей минь сонс!

	.....................................

	Залуу цаг чинь өнгөрлөө.

	— Би нэг соньхон

	Бэлэг чамд барья»

	«Бэлэг гэнэ ээ? Ямар?»

	«Биш ээ, зүгээр захидал

	Битгий чи яар л даа

	Бүтэн хоёр сар

	Би үүнийг хадгалсан юм»

	 

	Онгойлгоод... уншлаа... Тэгнэ ээ, 

	Ондоо хэнээс ирэх вэ.

	Аятайхан даруу бичиг шүү

	Английн тэмдэг дараатай

	 

	— «Бие чинь сайн уу?... Баярлалаа...

	Би ч гэсэн мэнд л явна.

	Ярайсан бургасан хашаа

	Явган хаалга, үдэш

	Яриаг тань үргэлж би

	Яг хэвээр нь зүүдлэх юм.

	Одоо би алсад...

	Орос нутагт хавар болж

	Ойн хус гачуур

	Огт ногоон болоо доо

	Аюулт уйтгараа намайг

	Ам цаасанд буулгаж суухад

	Айлын тээрэмч та хоёр

	Ан хөөж яваа болов уу.

	Усан онгоцны буудал дээр

	Учраа олохгүй зогсохдоо

	Улаан тугтай онгоцыг л

	Удаан гэгч ширтэх юм.

	Тэнд ялсан хүчнээс

	Тэс өөр замтай би

	Тэглээ ч гэсэн та

	Тэндхийн хавар цаг

	Төрсөн нутагтай минь адил

	Дотно хэвээрээ юм шүү...»

	............................................ 

	Захидал шиг л захидал

	Заах шалтгаан байхгүй

	За даа би л лав

	Заяа нь ингэж бичихгүй

	Үстэй дээлээ нөмрөөд

	Өвснийхөө саравчийг чиглэсээр

	Цэцэрлэг дундуур өнгөрөхөд

	Цэцгээр нүүр шавхуурдана.

	Хугарч ханараад бөгтийсөн

	Хуурай бургасан хашаа

	Сэргэсэн нүдэнд минь тусаад

	Сэтгэлд яасан дотно вэ.

	Цаадах явган хаалган дээр чинь

	Цагаан нөмрөгтэй бүсгүй

	Цаанаа л нэг эелдэгхэн

	«Чадахгүй» гэж билээ надад

	Тэгэхэд би дөнгөж

	Арван зургаатай байсан юм.

	Дотно мөртөө л хөндийрсөн ч

	Дотроос энэ минь гардаггүй ээ.

	Олны ам ч гайгүй л байж

	Одоо ч бид хэвээрээ

	 

	1925

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

